
He Lei Kālā iā ʻOukou 
na Kalani Isaac 

 

Hele maila kekahi mau kānaka a hāʻawi i ko 

lākou manaʻo i nā anaina o nei kula i kekahi 

mau pule i hala aku. ʻO ko lākou hana, he hana 

waha vale¹, lohe ʻole ʻia nā mea a lākou i ʻuwā 

ai. Ua ʻoupē² ko lākou waʻa o ka noʻonoʻo, eia 

nō naʻe kekahi o ko lākou ʻike. Wahi a lākou, 

manaʻo ʻino ke Akua iā kākou a pau loa no ka 

mea he mau poʻe hana hewa kākou, no laila o 

Kehena³  ana ko kākou wahi e moe loa ai. Inā 

pēlā, ʻaʻole aloha ke Akua i kēlā kanaka a moe 

ana ʻo ia me kākou, ʻaʻohe wahi hoʻola iā 

kākou! Tsā! ʻOiai wau he kanaka hahai iā Iesū, 

maopopo nō au, mai lohe iki i ia mau nahesa. 

 

Ioane: mokuna 3 paukū 16. "No ka mea, ua 

ALOHA NUI mai ke Akua i ko ke ao nei, no 

laila, ua hāʻawi mai ʻo ia i Kana Keiki hiwahiwa, 

i ʻole e make ka mea manaʻoʻiʻo iā ia, akā, e 

loaʻa iā ia ke ola mau loa." 

 

Ioane: mokuna 3 paukū 17. "ʻAʻOLE nō hoʻi i 

hoʻouna mai ke Akua i Kana Keiki i ke ao nei, I 

HOʻOHEWA AI ʻo ia i ko ke ao nei; akā, i ola ai 

ko ke ao nei ma ona lā." 

 

Ioane: mokuna 13 paukū 1. "Ma mua o ka 

ʻahaʻaina mōliaola, ʻike ihola ʻo Iesū, ua hiki 

mai kona manawa e hele aku ai ia i ka Makua 

mai kēia ao aku, i ke ALOHA ʻana i kona poʻe 

ponoʻī i ke ao nei, ua aloha ʻo ia iā lākou a hiki i 

ka hope." 

 

Roma: mokuna 8 lālani 38-39. "No ka mea, ke 

manaʻo maopopo nei au, ʻaʻole e hiki i ka make 

a me ke ola, ʻaʻole i nā ʻānela a me nā aliʻi a me 

nā mea ikaika, ʻaʻole hoʻi i nā mea o nēia wā a 

me nā mea ma hope aku, ʻaʻole hoʻi i nā luna 

kānāwai, ʻaʻole hoʻi i ke kiʻekiʻe a me ka 

hohonu, ʻaʻole hoʻi i kekahi mea e aʻe i hana ʻia, 

ke hoʻokaʻawale mai iā kākou, mai ke aloha mai 

o ke Akua, inā nō i loko o Kristo Iesū ʻo ko 

kākou Haku." 

 

Hiki nō ke helu ʻia nā wahi a pau i loko o ka 

Baibala e hōʻike mai, ʻo ke Akua, he ʻiʻini kona 

e pili me kākou. No laila inā makemake ʻoe e 

pili iā haʻi, e manaʻo ʻino ana ʻoe iā ia? ʻAʻole 

paha! Inā noʻonoʻo kākou pēlā i ke Akua, ua 

kuhi a hewa kākou a pau loa. 

 

Maopopo nō au, ke ʻōlelo ʻia ka inoa o Iesū, he 

mea maʻamau no kākou nā Hawaiʻi ke pani koke 

ʻana i nā pepeiao. ʻO ke kumu nui o ia hana, ʻo 

ia hoʻi ka hale "laʻa" o ke Akua. Inā ua laʻa nō 

ka hale pule, inā ua hōʻike ʻia he waiwai ka ʻike 

o nā Kānaka. Akā nō naʻe, ua hele maila nō 

lākou me ke aloha ʻole. Hele mai nā mikionali 

me ka paipai ʻole i ko kākou poʻe kūpuna. Me he 

mea lā, ʻoi aku ke akamai o ko lākou manaʻo ma 

mua o ko kākou. Hoʻolaha ʻia ke ʻano o ke Akua 

me ka noʻonoʻo ʻole i nā kānaka e noho nei ma 

ʻaneʻi. 

 

Kīpū maila he manaʻo i loko o Makua 

ʻŌpūkahaʻia – iā ia ma ka ʻāina ʻē – e hoʻouna 

mai he mau kānaka mikionali me ka manaʻo e 

kōkua nō hoʻi, eia nō naʻe kākou e ʻike nei i ka 

hopena o kona hoʻomaopopo ʻole. No ke aha i 

manaʻo ai ʻo ia, e noi i kekahi mau poʻe e hele 

mai i ko kākou one hānau? ʻAʻole anei ʻo ia i 

ʻike i ka hoʻohewa ʻia ʻana o kona mau Kānaka? 

ʻAʻole paha, akā ua nānā pono paha ʻo ia i nā 

mea a ke Akua i hoʻopōmaikaʻi ai iā ia, a me ke 

aloha nui o ke Akua iā kākou a pau, eia nō he 

Kanaka hahai pono iā Iesū a he Kanaka 

maopopo i ke aloha palena ʻole o ke Akua. 

Makemake hoʻi ʻo ia e ʻike kona lāhui i ia ʻano 

aloha. 

 

No laila, o ka pūʻolo a Iesū i waiho ai me kākou, 

ʻo ia ke aloha. No kēlā mau waha vale, ua hoʻāʻo 

lākou e hoʻomakaʻu mai iā kākou me ko lākou 

hoʻāhewa ʻana, akā ʻaʻole paha lākou maopopo i 

kekahi mea: ʻo kēia ʻāina, he ʻāina aloha nō, no 

ka ʻole o ke aloha e make ana nō ka lākou mau 

ʻōlelo. 

Eia nō au he keiki o ka Hale Laʻa, he pua i 

mōhala mai i ke alo o nā kūpuna Kalikiano a he 

lei nō au ma ko lākou poli. ʻIke nō au i nā hewa 

o mākou, o ka poʻe o ka Hale Laʻa. No mākou 

ka hewa a no Iesū ke aloha pau ʻole, inā ʻimi 

hala ʻia kekahi mau kānaka, ʻo mākou nō, waiho 

wale ka pūʻolo o ke aloha me mākou, ʻauʻa nō 

mākou i Kona aloha, a ʻo ka "makana" e laha 

ana i mua o ʻoukou e ka ʻohana, ʻo ia ka 

hoʻohewa ʻana i ko kākou mau kūpuna, ka pāpā 

ʻia ʻana ʻaʻole e hoʻomau i nā ʻike o ko kākou 

mau kūpuna, a me ka manaʻo o mākou nā 

kaikuaʻana. Akā ʻaʻole pēlā. No laila eia nō au 

me kuʻu lei kālā iā ʻoukou a pau loa e waiho nei 

ma ka paia o ko hale me ka pūʻolo o ko mākou 

Haku o Iesū. Ke Aloha nō. 

__________ 

¹I ka ʻōlelo Tonga ka manaʻo nui o vale, ʻo ia ʻo 

"hūpō" (he hoʻopili  ʻōlelo no "waha wale"). 

 

²ʻElua manaʻo o kēia huaʻōlelo: 1. ke kuhihewa, 

2. kokoke no ka waʻa e huli. 

 

³ʻŌlelo ʻia ma ka Baibala, ʻelua wahi e hele ai 

kākou ma hope o ka make, o ka lani kekahi o ka 

hoʻi ʻana nō i ka poli o Iesū, a i ʻole hele ma lalo, 

ma Kehena. 

 

Kahi Moe o Hāʻupu 
na Jannah Tafua 
 

 Ke lohe ʻia ka inoa o Kīpū, manaʻo koke nā 

kamaʻāina e pili ana i ka wailele, ka ʻohana Rice, 

nā kaʻahele, a i ʻole ka hānai pipi. Pili o Kīpū me 

kēlā mau mea, akā ʻoi aku ka hohonu o ka 

moʻolelo kahiko ma mua o ka moʻolelo o kēia lā. 

Ma kekahi manawa, piha ke ola o ka ʻāina i ka 

poʻe a hoʻohana mau ʻia nā kumu o ka wai no nā 

loko iʻa a me nā mea kanu. ʻAʻole nui ka loli 

ʻana mai ka wā kahiko mai a i kēia manawa ma 

muli o kahi ʻaelike i hoʻokumu ʻia i ka wā i ili ai 

ka ʻāina i kahi luna hou. Hoʻomaka ke kuapo 

ʻana o nā luna ʻāina me ka Mōʻī Kaumualiʻi a 

pau maila i ka ʻohana Rice. 

 

I ka noho aliʻi ʻana o Kaumualiʻi, ua mālama ʻia 

nā makaʻāinana me ka hauʻoli a no Kaumualiʻi 

ka ʻāina. Piha i ka lepo maikaʻi, momona ka 

ʻāina me nā mea kanu. Ma muli o ka momona o 

ka ʻāina, ʻane pau nā ʻohana i ka mālama loʻi. 

Kaulana loa ia ʻāpana o Puna i ka lākou mahiʻai 

ʻana. 

 

Ikaika loa ko lākou kahua o ka mea ʻai. He mau 

mahiʻai akamai loa lākou a ma muli o ke noi o 

ʻelua aliʻi i ola ma mua o Kaumualiʻi, loaʻa hoʻi 

ka iʻa me ka maʻalahi i ka poʻe. ʻO ia noi ka mea 

i hoʻomaka ai nā Menehune i ke kūkulu ʻana i ka 

loko iʻa kaulana o Alekoko. 

 

Hoʻomaka nā Menehune i kekahi pō mahina ʻole, 

akā pau ʻole ka loko iʻa i ke kūkulu ʻia no ka 

mea ʻaʻole i mālama ke aliʻi i ka ʻōlelo kauoha a 

nā Menehune. Maʻalahi loa ke noi o nā 

Menehune: mai nānā a mai hanakuli. Eia naʻe, 

piʻi ka niele o kekahi aliʻi a kiʻei akula i nā 

Menehune, no laila o ko lākou hoʻopau akula nō 

ia i ka hana. Hoʻopau ʻia ka papahana e nā 

makaʻāinana akā, ua pono koho lākou i nā 

pōhaku like ʻole no laila ʻoki ʻia a kokoko maila 

ko lākou mau lima. Ma muli o ke koko e kahe 

ana ma ka lima, holoi lima lākou i ka wai a ʻo ia 

nō hoʻi ke kumu no ke kapa ʻana i ka inoa ʻo 

Alekoko. 

 

Ua maikaʻi loa ka nohona a no Kaumualiʻi a me 

kekahi mau makaʻāinana o Kauaʻi nā ʻāina o 

Kauaʻi a ka hala ʻana o Kaumualiʻi. Ma muli o 

ka ʻaelike i hoʻomoe ʻia ma waena o 

Kamehameha I a me Kaumualiʻi, hāʻawi ʻia aku 

nā ʻāina i nā aliʻi o Maui a me Oʻahu, hāʻawi ʻia 

nō hoʻi he ʻāpana i ka pulapula a Kamehameha, 

iā Kauikeaouli. Eia ka ʻaelike, aia a hala ʻo 

Kaumualiʻi, e hāʻawi ʻia aku ka ʻāina a 

Kaumualiʻi, he hapa nui ia o Kauaʻi, iā 

Kamehameha. Hana kipi maila nā aliʻi o Kauaʻi, 

akā ʻaʻohe o lākou lanakila. 

 

Ma o ia ʻaelike, loli pinepine nā luna o ka ʻāpana 

ʻāina o Puna, Kauaʻi. Hāʻawi ʻia aku ia ʻāpana iā 

Victoria Kamamalu e Kauikeaouli, a laila 

hoʻomāhelehele ʻo Victoria me kona makua 

kāne, me Kekūanāoʻa. Mai ka wā iā Kekūanāoʻa 

mai, ili aku ka ʻāina iā Lot Kupuāiwa a nāna i 

hoʻīli i ka ʻāina i ke kamāliʻiwahine ʻo Ruth 

Keʻelikōlani. ʻO Ruth Keʻelikōlani ke aliʻi hope 

loa nona ua ʻāina haʻahaʻa nei. 

 

ʻElua mana o ka moʻolelo no ka loli ʻana o nā 

mea ʻāina. I ka moʻolelo mua, hāʻawi ʻia aku ka 

ʻāina iā William Hyde Rice akā i kekahi 

moʻolelo – a ʻoi aku ka maʻamau o kēia 

moʻolelo ma mua o ka moʻolelo mua – kūʻai mai 

ʻo William i ka ʻāina maiā Keʻelikōlani mai no 

ʻekolu kaukani kālā. Eia naʻe o ka mea nui o ia 

mau moʻolelo ke noi a Keʻelikōlani i hāpai aku 

ai ma mua o ka loli ʻana o ke kuleana. 

 

Eia kā Keʻelikōlani i nā mea ʻāina: ʻaʻole e 

kūkulu ʻia nā hale nunui ma luna o ka ʻāina a e 

hoʻīli ʻia ka ʻāina ma loko o ka ʻohana. A i kēia 

lā, mālama ʻia ke noi a ke kamāliʻiwahine e nā 

pulapula a Rice kāne. Ma muli nō o ia noi ʻaʻole 

nui ka loli ʻana o ka ʻāina mai ka wā kahiko mai. 

Noho nō me ka mālie, a kūkulu ʻole ʻia nā hale i 

ka ʻāina. He wahi hānai pipi ia i kēia lā. Hoihoi 

nō hoʻi ka nohona i ia ʻāina no ka mea e like me 

ka mea i maopopo i nā kamaʻāina o Kauaʻi, aia 

ia ʻāina ma waena o ʻelua wahi paʻapū o Kauaʻi: 

ʻo Lihue a ʻo Koloa. 

 

Akā naʻe, ua hoʻokapu ka ʻohana Rice i ka ʻāina 

ʻo Kīpū i mea e mālama ai i ke noi. He mea 

maikaʻi kēia a maikaʻi ʻole paha no ka mea 

hoʻopale ʻia aku ka poʻe kūkulu a ʻaʻole e 

kūkulu ʻia ʻo laila, akā ʻike ʻole ʻia hoʻi ʻo Kīpū 

e nā kamaʻāina. Akā wahi a ka lohe, i kekahi 

manawa, kono ka ʻohana Rice i ke kaiaulu e 

komo i ko lākou ʻāina no ka hahai holoholona. 

 

I kēia mau lā, ʻo nā malihini a me nā kaʻahele 

wale nō ke nānā i ia ʻāina uʻi. Hoʻolimalima ka 

ʻohana Rice i kekahi mau ʻāina i ʻelua hui 

kaʻahale i mea e uku ai i ko lākou ʻauhau ʻāina. I 

ko nā hui kaʻahele ʻana i ka ʻāina, pono hoʻi 

lākou e mālama i ke kauoha a Keʻelikōlani. 

Maikaʻi nō hoʻi! 

 

Me he ʻuhane lā ka ʻāina o Kīpū. ʻIke ʻia, akā 

liʻiliʻi ka poʻe e ʻike maka a lohe pepeiao i kona 

ʻano. ʻOiai he wahi kapu ia i kēia mau lā, ʻaʻole 

kākou e hoʻopoina i ia ʻano wahi. Ua pio ke 

kukui no Hāʻupu, akā waiho kāhea i ka laʻi a 

ahiahi ehuehu mai. 

 

No Kūkaniloko, i ola ko 

Hawaiʻi 
na Kaipo Tam 

 

 Aloha mai e nā mea heluhelu o Ka Ulu Hoi. E 

maliu wale i ka nūhou. Maliu wale i ke kani o ka 

makani o Wahiawa he Kaiaulu. Maliu wale i ke 

poʻi a ka nalu haʻi o Haleʻiwa me Waialua. 

Maliu wale i ka pahu kani he hōʻailona no ke 

kamāliʻi. Maliu wale i ke oli e kāhea nei i nā 

aliʻi kahiko mai ka wā iā Kapawa mai. Maliu i 

ke ala a ka ʻōhiʻa lehua e moani nei. Maliu i nā 

leo o Hoʻolonopahu a me Waialua. Maliu i ka 

pahu kani ma Holoholokū. Maliu ana hoʻi i ka 

pahu kani mai Koʻolau a i Waiʻanae. 

 

E ola! E ola o Kūkaniloko. E ola! Mai ka wā o 

ka poʻe kahiko o Oʻahu-a-Lua, nui ka poʻe 

kamāliʻi i hānau ʻia i Oʻahu nei. Ma Kūkaniloko 

i noho a aʻo ai nā aliʻi nui o ka pae ʻāina o 

Hawaiʻi. Ma ia wahi pana nō hoʻi e aʻo ʻia ai i 

nā loina o ko kākou mau kūpuna. Aʻo ʻia akula 

ka loina aliʻi i ke kamāliʻi. Aʻo ʻia ka loina o nā 

kahuna like ʻole. Aʻo ʻia ka ʻikena o ka poʻe 

hoʻokele. He waiwai nui no kēia wahi 

kūʻonoʻono. 

 

I mea e hoʻomalu ai i kahi kūʻonoʻono o Hawaiʻi 

a puni, e like me Kūkaniloko, ua hoʻokahua ʻia 

ka hui Daughters of Hawaiʻi i ka MH 1903 e 

ʻehiku wāhine haole he mau kupa Hawaiʻi. I ka 

MH 1918, mālama ʻia ʻo Kūkaniloko e W.W. 

Goodale a me nā Daughters of Hawaiʻi. Lilo 

kahi ʻo Kūkaniloko ʻo ia ka wahi pana mua e 

hoʻomalu ʻia ma Oʻahu nei. Hoʻololi ʻia ka ʻāina 

a puni o Kūkaniloko i ʻāina mahi no ka lāʻō a me 

ka hala kahiki. Na W.W. Goodale a me nā 

Daughters of Hawaiʻi e pale aku i ke kālaiʻāina 

o ke aupuni o Hawaiʻi i ia wā o pau ia ʻāina i ka 

mahi. Ma mua o kēia hanana, he ʻāina nui ʻo 

Kūkaniloko, hoʻokahi haneli a ʻoi hoʻi ʻakele. I 

kēia lā, ʻelima paha ʻakele ʻo Kūkaniloko, a na 

ka ʻohana Lenchanko a me ka Wahiawa 

Hawaiian Civic Club e mālama iā Kūkaniloko. 

 

I ka MH 2007, ma ka ʻAha Kūkā Kūlanakauhale 

o Honolulu, na Donovan Dela Cruz i hōʻike i ka 

Resolution 08-142 i mea e paipai i ka hoʻomalu 

ʻana i kēia ʻāina ʻo Kūkaniloko a me ka ʻāina a 

puni ona. Ma muli o ka pau ʻana o ka ʻoihana 

mahikō a me ka ʻoihana mahi hala kahiki, noa ia 

mau ʻāina. 

 

Na kekahi Kaleponi e kūʻai i ka ʻāina mahi a e 

kūkulu hale ma luna o ka ʻāina. He pilikia kēia 

no kākou. ʻO Kūkaniloko, e lilo ana paha i nā 

kōlea inā kūkulu ʻia nā hale ma luna o ka ʻāina 

mahi a puni ona. He wahi hoʻomalu ʻia nō ʻo 

Kūkaniloko e ka Mokuʻāina o Hawaiʻi, akā naʻe, 

ʻaʻole paha e mālama ʻāina ka poʻe noho i laila 

inā kūkulu ʻia he kūlanakauhale hou a pipiʻi ka 

noho ʻana i laila e like me ka mea mau o kēia au. 

 

Mai kinohi mai, he ʻāina laʻa o Kūkaniloko. 

Hoʻokumu ʻia ʻo Kūkaniloko e Nanakaoka lāua 

ʻo Kahihiokalani. ʻO ka lāua kamāliʻi, ʻo ia hoʻi 

o Kapawa, ka mea i hānau mua ʻia i ia wahi. Ua 

kapa ʻia aʻela kēia wahi no ka Mōʻī wahine mua 

loa ma Oʻahu nei, ma Hawaiʻi nō hoʻi, ʻo ia hoʻi 

o Kūkaniloko. Ma hope o Kapawa, hānau maila 

he hoʻokahi haneli hanauna aliʻi a ʻoi. Ma ka 

piko o Kūkaniloko, aia kekahi pōhaku hānau. 

Ma ia pōhaku hānau i hānau ʻia ai ka poʻe aliʻi 

nui o Hawaiʻi. Aia ka heiau o Hoʻolonopahu i 

kahi kokoke i Kūkaniloko; ma ia heiau i ʻoki ʻia 

ai ka piko o ke keiki hou a kani nā pahu e hōʻike 

i ke ola ʻana o ke aliʻi hou. Inā malu o 

Kūkaniloko, malu nō hoʻi paha nā wahi kapu 

like ʻole no kā kākou mau moʻopuna. 

 

I ka Pepeluali nei, pōmaikaʻi kekahi mau 

haumāna wāhine o ke kula o Kamehameha me 

ka hālau hula o Ka Pā Hula o Ka Lei Lehua i ka 

mākaʻikaʻi ʻana i ia ʻāina a me ka haʻi ʻōlelo 

ʻana a Tom Lenchanko. Nāna hoʻi i hoʻokipa 

mai i nā haumāna, a nāna hoʻi i wehewehe i nā 

pōhaku ma laila. Hoʻonohonoho ʻia kekahi mau 

pōhaku e aʻo ai i ka hoʻokele, hoʻohana ʻia 

kekahi e hōʻike i ka hala ʻana o ka mahina. Nui 

ke aʻo ma Kūkaniloko. Ua kau ʻia aʻela he 

kanakolu kūmāono pōhaku e ka Wahiawa 

Hawaiian Civic Club; ma ka ʻīpuka lākou e kū ai 

nō kēlā me kēia aliʻi o laila. Akā naʻe, nui ka 

ʻike o laila i maopopo ʻole iā kākou. E mālama 

kākou i ka ʻike i loaʻa. 

 

E mahalo nui kākou i ka ʻohana Lenchanko a me 

ka Wahiawa Hawaiian Civic Club no kā lākou 

hana i mea e mālama ʻia ʻai o Kūkaniloko no ka 

poʻe Hawaiʻi a pau a me nā kānaka a pau. E 

pulama kākou iā Kūkaniloko; Papani ka uka o 

Kapela; puaʻi hanono wai ʻole ʻo Kūkaniloko; 

pakī hunahuna ʻole ʻo Holoholokū; ʻaʻohe mea 

nāna e aʻe paepae kapu ʻo Liloa. 

 

No ka ʻike hou, e nānā i kēia mau puke: Sites of 

Oʻahu na Elspeth P. Sterling lāua ʻo Catherine C. 

Summers; Nānā i Ke Kumu Vol. II na Tutu 

Mary Kawena Pukui. No kekahi ʻike o nā 

Daughters of Hawaiʻi, e nānā i ka aʻoaʻo 

punaewele ma: 

           http://www.daughtersofhawaii.org. 

 

 

He Huakaʻi Pono nō ko 

Hawaiʻi 
na Makaio Kua 
 

Ma ka huaka o Haleakalā, he mokupuni nō e pili 

ʻia e kekahi aokū. ʻO kēia mokupuni ka 

mokupuni ʻo Kohemālamalama, ʻo ia hoʻi ʻo 

Kahoʻolawe. ʻO Kahoʻolawe ka piko o ka ʻimi 

ea i kēia au; a o ka piko nō hoʻi ia o Hawaiʻi nei 

no ka hoʻokele ʻana. I kēia manawa, aia nō he 

papahana e hoʻihoʻi hou ai i ka mokupuni o 

Kahoʻolawe i ke kūlana kūpono.  

 

I ka huakaʻi ʻana i Kahoʻolawe, he ʻelua hui e 

hele ai i ia wahi. ʻO ka Protect Kahoʻolawe 

ʻOhana kekahi, ʻo ia hoʻi ka P.K.ʻO., a ʻo 

Kahoʻolawe Island Reserve Commission kekahi, 

ʻo ia hoʻi ʻo K.I.R.C. He ʻelua hui me ka 

pahuhopu hoʻokahi, ʻo ia ka mālama ʻana iā 

Kahoʻolawe. 

 

ʻO ka PKO ka hui Hawaiʻi e mālama iā 

Hakioawa a me kekahi mau wahi like ʻole. ʻO 

PKO ka hui Hawaiʻi, no ka mea, ʻoi aku ko 

lākou hana Hawaiʻi. Hahai o PKO i ka loina 

Hawaiʻi no nā hana like ʻole; ka pule ʻana, ka 

hoʻāla ʻana, a me ke aʻo ʻana nō hoʻi. Aia ko 

lākou kahua ma Hakioawa. Ke huakaʻi ke 

kanaka me ka PKO, nui ka hana mai ka kinohi 

mai a hiki i ka hopena. Lawelawe a 

hoʻoponopono ka poʻe i ka hale pili, ka ipu ʻapo 

wai, nā ala hele, a pēlā aku. I ka manawa o ka 

hiki ʻana, kōkua ka poʻe a pau no ka 

hoʻomākaukau ʻana i ke kahua; ʻaʻole nui ka 

manawa e holoholo ai i ia ʻano huakaʻi. Aʻo nā 

kua, nā alakaʻi hoʻi, i nā malihini e pili ana i nā 

wahi pana a me ka moʻolelo o ka mokupuni.  

 

Aia ʻo Hakioawa ma ka huli hikina o ka 

mokupuni. Ma Hakioawa e noho ai ka poʻe PKO. 

I uka o Hakioawa, aia ʻo Moaulaiki, e kū ana ma 

waena o ka hui PKO lāua ʻo KIRC. Ma 

Moaulaiki e noho ai ka pōhaku noho hoʻokele. I 

ka noho ʻana i luna o ia pōhaku, ʻike ʻia nā 

mokupuni o Lanaʻi, Molokaʻi, a me Maui nō 

hoʻi. I kai lā o Moaulaiki, aia ʻo Kaulana, he 

kūʻono nō. ʻO ke kai holo o Kealaikahiki a me 

ke kahakai nā wahi pana nui o Kahoʻolawe, no 

ka mea, ʻo ia nā wahi e holo ai ka poʻe hoʻokele 

no ka huakaʻi ʻana i nā ʻāina ʻē. 

 

ʻO ka hui KIRC ka poʻe e mālama i kekahi 

ʻāpana o Kahoʻolawe, ʻo ia hoʻi o Honokanaia. 

Aia ko lākou kahua ma Honokanaia. Mālama 

lākou i ka ʻāina i uka o ke kahua, ma Moaulaiki. 

He mea maʻamau ke kanu ʻana i nā lāʻau like 

ʻole i uka ma Moaulaiki. I ka hele ʻana me ka 

hui KIRC, nui ka manawa e holoholo ai. Hōʻike 

ka poʻe KIRC i ka Sailors Cap, ʻo ia ka pōkā 

pahū i wāwahi ai i ke kapu wai. Ke hele ʻoe me 

ka hui PKO, ʻaʻole hōʻike ʻia kēia wahi, no ka 

mea, aia nō ia ma ka ʻāina o KIRC; a he mea 

like nō ʻo Kealaikahiki, he noa no ka poʻe KIRC 

wale nō. 

 

ʻAʻa au iā ʻoukou, e ka poʻe wiwo ʻole, ka poʻe 

o Hawaiʻi nei, e huakaʻi i Kahoʻolawe. Ma hope 

o ka hele ʻana i ia wahi, ʻike ʻoe he hoʻoulu no 

kēia hana. A inā he manawa kūpono kāu e 

huakaʻi ai i Kahoʻolawe, e hele nō. ʻOi aku nō 

ka hele ʻana me nā hui ʻelua, a kauleo au iā ʻoe e 

hele me lāua a ʻelua. I ka huakaʻi ʻana ma 

Kahoʻolawe, hiki ke ʻike i nā mea nani o 

Kahoʻolawe a me ka ʻike Hawaiʻi. I ka manawa 

au e hele ai i Kahoʻolawe, e kau koke ana nō 

koʻu manaʻo i ka huakaʻi hou aku. 

 

 

Ke Kolokolo nei ka ʻElelū 
na Kamuela Kaapana 
 

Aloha mai kākou e nā mamo a Hāloa, e ka poʻe 

mai ka lā hiki a ka lā kau, mai ka lā kau a ka lā 

komo hou nō hoʻi e honi i ke ala kaka. Ke 

kolokolo mai nei ka ʻelelū mai loko mai o ka 

lepo me ke ʻino. Ke ala hou nei nā ʻelelū mai ka 

ʻāina ʻē. E ʻā aʻe ana no ke ahi, pau nō nā mea e 

aʻe i ke puhi ʻia iho. E ʻeu hou ana ka ʻelelū i ke 

kino, nalinali ʻino i ka ʻili o kākou, ka ʻiʻo o 

kākou, a me ka iwi o kākou. Kū kiʻekiʻe maoli 

nō kākou me he kuahiwi lā a kīmō ʻia kēia mau 

ʻelelū. 

 

I ka mahina o Malaki, kipa maila ka hui ʻo Bema 

Ministries i kēia kula nui i mea e hoʻololi ai i nā 

manaʻo o ka poʻe i ʻaneʻi. ʻŌlelo hoʻokae aʻela 

lākou ma Campus Center i ke awakea a hiki i ka 

aui a ka lā e hōʻike aku ai i nā mea hewa ʻino a 

kākou e hana ana. "Inā puni wale ʻoe i kau kīwī, 

e hele ʻoe i ka lua ahi" wahi a J.K., ke alakaʻi o 

ua hui nei. "Inā ʻoe e hoʻoipoipo ma waho o ka 

pilina male, e hele ʻoe i ka lua ahi" wahi a ko 

iala hoa. ʻO ko lākou pahuhopu paha no kēia 

hoʻokae ʻē, makemake lākou e hōʻike i ko lākou 

mau manaʻo no ke ola pono ʻana. A wahi a J.K. 

"ʻO au ka ʻelele a Iesū, ka mea nāna i kauoha 

mai iaʻu e hele i ʻaneʻi i mea e hoʻōla ai iā 

ʻoukou." 

 

I ka lohe ʻana o ka poʻe o kēia kula, hele lākou a 

hehena ʻino loa. ʻĀkoakoa maila ia mau poʻe a 

kūʻē maoli nō hoʻi i ka hui. Hoʻonāueue ka 

honua ma muli o ko lākou hoʻokae ʻana. Pā ʻino 

mai ka makani ma muli o ko lākou hoʻokae ʻana. 

Kū kilakila ka poʻe, kohu kuahiwi, ʻaʻole e pā 

ʻino ka makani i ke kūnihi o ka mauna. 

 

ʻO kēia hana, ke kūʻē ʻana o ka poʻe ʻē mai ka 

ʻāina o waho aku o ka pae moku o Hawaiʻi, he 

mea maʻamau i ke ola o ka poʻe Hawaiʻi. 

Kūpale mau ko kākou poʻe kūpuna i ka poʻe ʻē e 

hoʻokae mai ana i ua mau kūpuna nei. I kēia wā, 

e mau ana nō kēia hoʻokae ʻē ʻana iā kākou. A e 

mau ana nō ke kūʻē ʻana o kākou i ka poʻe e 

hoʻokae maila. 

 

Noho ihola au ma Campus Center i nā lā ʻelua o 

kā ka Bema Ministries hoʻokae ʻana, ʻike aʻela 

au i nā hoi o Mānoa e kupu ana a e hōʻike ana i 

ka uʻi o ko lākou mau manaʻo ponoʻī i ka poʻe 

Bema. Hoʻomākaukau lākou i nā kiʻi hoʻolaha i 

mea e hōʻike ai i ko lākou ʻae ʻole ʻana i ka 

ʻōlelo a Bema Ministries mā i ʻōlelo ai. Paʻi ʻia 

ma kekahi kiʻi hoʻolaha, "Not all Haoles are this 

ignorant." He kiʻi hoʻolaha kēia e hōʻike ai i ka 

poʻe ʻo Bema i ko lākou laʻa uli i nā nohona like 

ʻole o ka poʻe a pau. He kaona nō hoʻi ko kēia 

kiʻi hoʻolaha. I ka wā kahiko, ʻo ia ka wā ma 

hope o ke kahuli ʻana o ke Aupuni Hawaiʻi, kūʻē 

ka poʻe Hawaiʻi i ka poʻe haole like ʻole a me ka 

hana ʻino ʻana mai o kekahi poʻe haole. Akā, i 

kēia wā ma kēia ʻaha kūʻē, hui pū ka poʻe like 

ʻole – ka poʻe Hawaiʻi, ka poʻe Kepanī, ka poʻe 

pāʻele, a pēlā wale aku – e kūʻē i nā kānaka ʻo 

Bema. 

 

I ka wā ma hope o ke kahuli ʻana o ke Aupuni 

Hawaiʻi, nui nā kānaka maoli i hōʻike i ko lākou 

ʻae ʻole i ka hana a ke Aupuni Repubalika hou o 

Hawaiʻi. Akā, i ka hapa nui o ka manawa, ʻaʻole 

lākou i kāhea ʻino i ko lākou mau leo me he 

makani pehuea lā i ka poʻe hoʻokahuli aupuni. 

ʻAʻole paha lākou e hoʻomākaukau i nā kiʻi 

hoʻolaha me ke paʻi ʻia ʻana o ko lākou mau 

manaʻo. He aha ka mea a lākou i hana ai i mea e 

hōʻike ai i ko lākou mau manaʻo? Haku lākou i 

nā mele i kapa ʻia he mele lāhui a i ʻole he mele 

ʻai pōhaku. ʻO ke mele lāhui ke mele e kūʻē ai i 

ke kahuli ʻino ʻana o ke aupuni. No laila, ʻo nā 

mele lāhui, ʻo ia nā mele i haku ʻia no ke kākoʻo 

ʻana i ka Lāhui Hawaiʻi ma hope o ke kahuli 

ʻino ʻana. ʻO ke mele lāhui maʻa loa iā kākou, ʻo 

"Kaulana Nā Pua". Ua haku ʻia aʻela kēia mele e 

Ellen Kekoaohiwaikalani Prendergast, a paʻi ʻia 

ua mele nei ma ka nūpepa ʻo Ka Leo o Ka Lāhui 

i ka lā 15 o Mei i ka makahihi 1893, ʻelima 

mahina ma hope o ka hoʻokahuli ʻia ʻana o ke 

Aupuni Mōʻī. ʻO "HE KEI NO KA POʻE 

ALOHA ʻĀINA" ka inoa o ka moʻolelo i paʻi ʻia 

ma loko o ia nūpepa. Kākau ʻia maila ia mele ma 

lalo nei o ka moʻolelo. Eia kekahi mau laina o ke 

mele: 

 

    Kaulana nā pua o Hawaiʻi 

    Kūpaʻa ma hope o ka ʻĀina 

    Hiki mai ka ʻElele a ka loko ʻino 

    Palapala ʻānunu me ka pākaha 

    Pane mai o Hawaiʻi Nui a Keawe 

    Kōkua nā Hono a Piʻilani 

    Kākoʻo mai Kauaʻi o Mano 

    Pau pū me ke one o Kakuhihewa 

 

Wahi a Leilani Basham i kākau ai ma kana pepa 

laeʻula ʻo I Mau Ke Ea ʻO Ka ʻĀina I Ka Pono: 

He Puke Mele Lāhui No Ka Lāhui Hawaiʻi: 

 

    "ʻIke nui ʻia nō hoʻi nā wahi Pana ma nā mele 

lāhui. Ma kēia mele, hōʻike ʻia ke kākoʻo ʻana 

mai o nā mokupuni nui o ka pae ʻāina (1. 5-8) 

ma ke ʻano he kōkua a he kākoʻo, a eia kekahi, 

kahea ʻia ka inoa o ke Aliʻi kaulana o ia moku, e 

laʻa me Keawe, Piʻilani, Mano, a me 

Kakuhihewa. Ma ʻo kēia kāhea ʻana, hōʻike ʻia 

aku ke kūlana kiʻekiʻe o ka ʻāina a me kona 

pilina i ke kanaka a me nā Aliʻi ma ka 

moʻokūʻauhau a ma ke ʻano kūʻokoʻa nō hoʻi." 

(Basham, 7) 

 

He mea hoihoi kēia ma muli o ka manaʻo nui o 

ke mele. Ua helu ke mele i nā mokupuni nui o 

ka pae moku: o Hawaiʻi, Maui, Kauaʻi, a ʻo 

Oʻahu, akā, ʻaʻole hoʻopuka ʻia ka inoa maoli; 

hoʻopuka ʻia naʻe he aliʻi o kēlā me kēia 

mokupuni. Maikaʻi kēia ʻano hana no ka mea, 

ʻike ka poʻe i ka pilina o ka poʻe Hawaiʻi me ka 

ʻāina. A he pono nō. I kēlā wā, ʻaʻole na ka poʻe 

ʻē e hoʻomau i ke kuanaʻike Hawaiʻi; ʻaʻole na 

lākou e hahai i ka nohona o ka poʻe Hawaiʻi. Ma 

muli o kēia ʻano noʻonoʻo ʻana o ka poʻe ʻē, hele 

a maʻa iā lākou ka nohona o ka Hawaiʻi, akā, o 

kēia mele kahi e hoʻomaopopo ai ka poʻe 

Hawaiʻi i kahi o kākou i hānau ʻia ai, kahi o 

kākou i hānai ʻia ai, a pēlā wale aku. Ma hope o 

kēia mele, puka mau aku nā mele lāhui ma ka 

nūpepa. 

 

Like nō ke kūʻē o kēlā wā a hiki i kēia au. Ma ka 

puke ʻo Broken Trust, wehewehe ʻia akula ka 

pilikia o ke kahu waiwai o Bishop Estate a me 

ka poʻe e noho ana ma Kalama Valley. Ma muli 

o ke kipaku ʻia ʻana o ka poʻe o Kalama mea 

maila ka hui o Kōkua Kalama, "No weapons of 

any kind: no bricks, no rocks, no sticks. No 

violence. No provoking the police. If arrested, 

sit down and let the police carry you…" (King & 

Roth, 62). Oli ka poʻe o Kalama i nā oli e like nō 

me ko kākou poʻe kūpuna. ʻAʻole lākou i hakakā, 

ʻaʻole i ʻuwā ʻino ka leo. Ua hana pono lākou. 

 

No laila, haʻaheo nō au i ka poʻe i kūʻē aku ma 

Campus Center i kēlā lā. ʻO ka mea hoihoi aʻu i 

ʻike aʻela, ʻo ke ʻano poʻe e kūʻē ana. I ka wā i 

hala, kūʻē mau ka poʻe Hawaiʻi i ka poʻe haole. I 

kēia wā, kū like ka poʻe Hawaiʻi a me ka poʻe 

haole i hoʻokahi hui a kūʻē pū kākou a pau loa i 

ka hewa. Ua pono. 

 

 

He mau Pilikia ko ka ʻIʻo 

Pipi ʻAmelika 
na Naoko Hozumi 
 

Nui ka poʻe e kūʻai i nā mea ʻai ma ka hale kūʻai 

ʻokanika i kēia mau lā, no ka mea, makemake 

lākou e ʻai iho i nā mea ʻai palekana no ko lākou 

ola kino. ʻO nā mea kanu, kīkī ʻia nā kemika 

mahi, a i ʻole hoʻololi ʻia nā mea o ka gene. Eia 

hou, hānai ʻia ka pipi ʻAmelika i ka hōmona 

hoʻoulu a me ka pale māhune ʻino i mea e 

hoʻoulu ai i ko lākou kino me ka wikiwiki. 

Hoʻomakaʻu nō kēia oiaʻiʻo iā kākou, no ka mea, 

e pilikia no kēlā mau pipi i ka maʻi BSE, ʻo ia 

hoʻi ka Bovine Spongiform. ʻOiai niele ka 

lehulehu no ka palekana o ka pipi, nui nā 

manawa e hoʻohūnā ai nā hui hānai pipi i ka 

oiaʻiʻo. No ka pipi maʻi nā mea like ʻole: o ka 

ʻiʻo ʻoe, o ka waiū ʻoe, a o ka melatonin nō hoʻi. 

Hoʻopilikia ka pipi ʻAmelika i ka poʻe. Inā 

makemake kākou i ke kino ola, pono kākou e 

akahele i kēia ʻino. Na kākou nō kākou e 

hoʻomalu i ke ola kino. 

 

I ka MH 1986, ʻike mua kekahi kauka i ka maʻi 

hou, i ka BSE, ma Pelekane. A laila, i ka MH 

1992, loaʻa nā pipi he 37,000 paha o laila i ka 

BSE. ʻO ke kumu o ka BSE ka hānai ʻia ʻana o 

ka pipi i ka mea ʻai pauka o ka hipa. I ia wā, ua 

hānai ʻia ka ʻiʻo hipa, ka naʻau hipa, ka lolo hipa, 

a me ka iwi hipa i mea ʻai no ka pipi. ʻO ia ke 

kumu i loaʻa ai ka pipi i ka maʻi BSE. Inā hānai 

ʻia ka pipi i kēia mea ʻai pauka, e heheʻe no paha 

ko lākou lolo. Inā ai ke kanaka i ka ʻiʻo pipi BSE, 

e loaʻa paha ʻo ia i ka maʻi Alzheimer. I kēia 

manawa, nānā ʻia nā pipi a pau ʻo ʻEU ma mua o 

ka luku ʻana, i ʻike i ka loaʻa a me ka ʻole i ka 

BSE. ʻO Iāpana pū, nānā pono ke aupuni i nā 

pipi a pau ma mua o ka luku ʻana. Akā, ʻaʻole 

pēlā ʻo ʻAmelika. He lima ikaika nā hui ʻiʻo 

ʻAmelika e like me ka hui pū, no laila, paʻakikī 

ka hoʻokaʻa ʻana i kēia pilikia. Mai ka MH 2004, 

ʻoi loa aku ka nui o nā mea maʻi i ka Alzheimer 

ma ʻAmelika ma mua o nā ʻāina ʻē aʻe. ʻIke ka 

poʻe ʻAmelika i kēia ʻoiaʻiʻo? 

 

Ma Iāpana i hoʻokapu ʻia ai ke kakomo ʻana i ka 

ʻiʻo pipi ʻAmelika i ka MH 2003, no ka mea, ua 

hōʻike ʻia akula pilikia ka pipi ʻAmelika i ka 

BSE. I ka MH 2006, kakomo hou ʻo Iāpana i ka 

ʻiʻo pipi ʻAmelika, akā, i loa nō a ʻike ʻia he pipi 

ia i loaʻa paha i ka BSE, hoʻihoʻi akula ke 

aupuni Kepanī i ua ʻiʻo pipi nei, he 130 miliona 

paona, i ʻAmelika. No ka mea, ua nānā ʻole ka 

hui kūʻai ʻiʻo pipi ʻAmelika i ko Iāpana lula. ʻAe 

maila ka hui o ʻAmelika i ke kānāwai o Iāpana e 

nānā pono ʻia ka pipi no ka BSE ma mua o ka 

luku ʻana, a kāpae ʻia ka ʻāpana ʻino o ka pipi. 

Akā, hoʻouna ka hui ʻAmelika i ka ʻāpana ʻino o 

ka pipi i Iāpana. A ʻaʻole i nānā pono ka hui i ka 

pipi. Kakomo hou ke aupuni o Iāpana i ka ʻiʻo 

pipi ʻAmelika i kēlā makahiki aku nei, akā, nui 

ka poʻe Kepanī e hōʻole i ka ʻai ʻana i ka pipi 

ʻAmelika. E like pū me ka poʻe Kepanī, hōʻole 

ka poʻe Kōlea i ka ʻai ʻana i ka ʻiʻo pipi no 

ʻAmelika mai. Paio aku ka poʻe Kōlea i ko lākou 

aupuni no ke kakomo ʻana i ka ʻiʻo pipi 

ʻAmelika. 

Ma ka hui ʻo McDonalds i Iāpana, ua ʻoi ka 

makemake o lākou e hoʻohana i ka ʻiʻo pipi 

ʻAmelika ma mua, ʻo ia nō ʻoe o ka hui 

McDonalds o ʻAmelika. Akā, ma hope o ka ʻike 

ʻana i ka pilikia o ka pipi ʻAmelika, ua pau lākou 

i ka hoʻokae ʻiʻo pipi o ʻAmelika. Ma ia hope 

mai, lawelawe ʻole lākou i ka ʻiʻo pipi ʻAmelika 

i ko lākou mau hale ʻāina wikiwiki. Hoʻohana 

naʻe lākou i ka pipi no ʻAukekulalia a me 

Nukilani. He hui nunui o McDonalds, no laila, 

hoʻomaopopo paha lākou i ka mea ʻino o ka pipi 

ʻAmelika? ʻAʻole hiki iā lākou ke hōʻoia i ke 

ʻano o ka pipi ʻAmelika. A makaʻu lākou i ka 

haʻalele ʻana o ka poʻe kūʻai. Hoʻokapu nā 

aupuni o ʻAukekulalia a me Nukilani i ka hānai 

ʻana i ka hōmona hoʻoulu a me ka pale māhune 

ʻino i nā pipi. A ʻaʻohe loaʻa ka pipi i ka BSE i 

ko lāua mau ʻāina a hiki i kēia mau lā. 

 

ʻAʻole maikaʻi ka ʻiʻo pipi emi no ko ka poʻe ola 

kino, no ka mea, hoʻowili pinepine ʻia ko ka pipi 

ʻāpana ʻino, e laʻa nō hoʻi ka lolo, ka naʻau, a 

pēlā aku. Akā, pilikia ke kanaka i ka ʻai ʻana i ka 

lolo, nā maka, ka lolo iwi, a me ka naʻanaʻau o 

ka pipi. Ma muli o ka BSE, hōʻinoʻino kēia mau 

ʻāpana o ka pipi i ke ola o ke kanaka. 

 

ʻO kekahi mea, hānai aku ka poʻe mālama pipi 

he ʻeono ʻano hōmona hoʻoulu i ka lākou pipi i 

mea e hoʻonui ai i nā kino pipi me ka wikiwiki. 

E hōʻino ana kēia hōmona i ka poʻe. ʻO kekahi 

pilikia, hoʻonui ʻia ka puʻuwaiū o nā 

kaikamahine. Eia hou, inā waiho ʻia kēia 

hōmona hoʻonui i loko o ke kino, lilo paha ia i 

maʻi ʻaʻai. I kēia mau lā, nui ka ʻāina e hoʻokapu 

i ka hānai hōmona hoʻonui i ka pipi, akā, nui ka 

hui kūʻai waiū o ʻAmelika e hānai nei i ua 

hōmona hoʻonui i ka pipi. 

 

Ma Hawaiʻi nei, nui nō ka pipi maʻemaʻe e 

hānai ʻia ma ka mokupuni o Hawaiʻi ma ka ʻāina 

hānai pipi ʻo Parker. He 50,000 a he 70,000 paha 

pipi e hānai ʻia ma laila. A ma Oʻahu nei e hānai 

ai ka North Shore Cattle Company i nā pipi 

maikaʻi. ʻAi iho kēia mau pipi i ka mauʻu, a hiki 

iā lākou ke hele e like me ko lākou makemake. 

ʻAʻole lākou hānai ʻia i ka hōmona hoʻoulu a me 

ka pale māhune ʻino. Maikaʻi loa kēia mau pipi 

Hawaiʻi, akā naʻe, kūʻai ʻia nā pipi a pau e nā 

hui kūʻai ʻiʻo o ʻAmelika a me Kanada. ʻAʻole 

hiki i ka poʻe o Hawaiʻi ke kūʻai mai i kēia ʻiʻo 

pipi maikaʻi ma Hawaiʻi, no laila, kūʻai wale ʻia 

mai kā ʻAmelika poʻe pipi maʻi, aloha nō. 

 

Inā ʻike ʻole ka poʻe kānaka i ke ʻino o kēia mea 

ʻai, e nāwaliwali ke kino. Hoʻoikaika nā mea ʻai 

i ko kākou kino, akā, waiho kekahi mea ʻai i ke 

ʻino i ko kākou kino, no laila, e mālama pono 

kākou i ke ola kino. 

 

 

Pau ʻOle ka Hoʻokae ʻIli 

ma Hawaiʻi Nei 
na Nanase Uehara 
 

I kākau nei au i wehewehe i kekahi moʻolelo 

kaumaha loa a i hoʻomanaʻo pū i kekahi kāne 

Hawaiʻi i hoʻopau ʻia e ka poʻe haole ʻauʻa. 

 

Hoʻomaka aʻela ka neʻe ʻana mai o ka poʻe 

haole ma hope o ka pae ʻana o ka moku o 

Kāpena Kuke i ka makahiki 1776. A ma hope o 

ka hoʻohui ʻia ʻana o Hawaiʻi nei me ʻAmelika, 

ʻoi loa aku ka neʻe mau ʻana mai o ka poʻe haole 

i Hawaiʻi nei. A laila, hoʻonele ʻia mai nei nā 

loina maoli like ʻole. E laʻa ke kālai ʻāina, ka 

hoʻokele waiwai, ka ʻōlelo makuahine, nā kapu 

maoli a pēlā aku. Ua hoʻomaka maoli nō ka poʻe 

haole i ka noho iho ʻana me he mea lā, o kēia ko 

lākou ʻāina ponoʻī. No laila, ʻaʻole kupaianaha 

ka hana hoʻokae ʻili Hawaiʻi i ia wā. 

 

I ka lā 12 o Kepakemapa i ka makahiki 1931, ua 

mālama ʻia he pāʻina no ka poʻe koa malina 

ʻAmelika ma Waikīkī. ʻO Thalia Massie ka 

wahine haole a ka lukānela o ka pūʻali koa 

malina, ʻo Thomas Massie. I ia pō, i ko lāua inu 

ʻana ma ua pāʻina nei, puka mai ʻo Massie 

wahine i waho ma muli o ka huhū ʻana mai i ka 

hākā ʻōlelo ʻana me kekahi kāne ma laila. Ma 

hope o kona haʻalele ʻana, ʻike ʻia ʻo ia e hele pū 

ana me kekahi kāne haole i ka nāhelehele a 

nalowale akula. Ma ka hola ʻekahi o ke aumoe, 

hoʻi mai o Massie wahine i kana kāne ma ka 

pāʻina a haʻi akula ʻo ia i ka mākaʻi ua puʻe ʻia 

ʻo ia e nā kānaka maoli. A haʻi nō hoʻi ʻo ia i ka 

helu o ka pā laikini o ke kaʻa āna i ʻike aku ai i 

kona puʻe ʻia ʻana. Ma hope o kēlā, hopu ʻia nā 

kānaka Hawaiʻi ʻelima, ʻo ia hoʻi, ʻo Joseph 

Kahahawai, ʻo Horace Ida, ʻo David Takai, ʻo 

Ben Ahakuelo a ʻo Henry Chang. 

 

Akā naʻe, ʻaʻole pau i ka loaʻa nā ʻōlelo hōʻike 

no kēia puʻe ʻana. ʻAʻole nō hoʻi loaʻa ka ʻōlelo 

hōʻike mai kekahi poʻe mai, a me nā hōʻoiaʻiʻo o 

kona puʻe ʻia ʻana mai kona lole a me ke kino. 

Haʻi nō hoʻi ʻo Massie i kona hāpai ʻana i ke 

keiki a ka mea puʻe, akā naʻe, ua hoʻopunipuni 

maoli aʻela nō ʻo ia. Akā naʻe, i ia wā, nui loa ko 

ka poʻe haole makemake e hopu i ka poʻe 

kalaima a ʻaʻole lākou nānā i ka ʻoiaʻiʻo me ka 

ʻole. No laila, ʻaʻole lākou kolokolo me ka pono 

a hopu wale akula no lākou i nā kānaka a lākou i 

hoʻohuoi aku ai. 

 

Ma ka ʻAha Kolokolo, kāpae ʻia kēia hoʻopiʻi 

ʻana a kuhi ʻia he mistrial ma muli o ka ʻōlelo 

hōʻike kūpono ʻole i loaʻa i ka ʻAha Kolokolo. 

ʻO ka lohe akula no ia o ka poʻe haole ma 

Hawaiʻi a me ko ʻAmelika apuni, a hoʻomaka 

lākou i ka pepehi ʻana i kēia mau kānaka ʻelima. 

ʻAihue ʻia ʻo Horace Ida e ka pūʻali koa malina 

a pepehi ʻia a hiki i ka pau ʻana o kona ʻike 

maka. ʻAʻole hopu ʻia kēia mau kānaka haole i 

pepehi aku iā ia, no laila, nui ka hakakā i kupu 

mai ma waena o ka poʻe Hawaiʻi a me ka poʻe 

haole ma Honolulu, he paio no ka pono. 

 

ʻO Joseph Kahahawai nō hoʻi, ʻaihue ʻia ʻo ia e 

ka makuahine o Massie wahine, a me Albert 

Jones lāua ʻo Edward Lord, a kī aku nei lākou i 

ke kāne Hawaiʻi hewa ʻole. I ko lākou kalaiwa 

ʻana i Koko Head e waiho ai i ke kino wailua o 

Kahahawai, hahai ʻia mai nei ko lākou kaʻa ma 

muli o ke kalaiwa hemahema a loaʻa ke kino i ka 

mākaʻi. 

 

Kākoʻo aku nei nō nā nūpepa haole i kēia hana 

ma o ke kapa ʻana aku he "Honor Killing!" A 

hoʻopaʻi aku nei ka ʻAha Kolokolo o Hawaiʻi iā 

lākou e noho hoʻopaʻahao no umi makahiki. Akā 

naʻe, i loa nō a lohe ka poʻe haole i ka lono, hū 

aʻela ko lākou huhū i ua ʻōlelo hoʻopaʻi nei, 

hoʻopapa lākou no ka hoʻokolokolo ʻana. E ʻole 

ka manaʻo ikaika nui o ka hui malina a me ka 

poʻe ʻAmelika, hoʻēmi ʻia ai ka umi makahiki o 

ka noho hoʻopaʻahao, a koi ʻia he hoʻokahi wale 

nō hola. A laila, noho wale nō lākou ma ka lumi 

o ka hale mākaʻi. ʻAʻole lākou i nānā i ke ola o 

ke kanaka Hawaiʻi. Ma ka hoʻolewa no 

Kahahawai, hui aʻela he 2,000 kanaka Hawaiʻi 

me ke kanikau ʻana no ko kanaka haole i hana 

hewa loa i ka lākou keiki. 

 

Pau paha ka hoʻokae ʻili i kēia manawa? Ke neʻe 

mau mai nei ka poʻe haole i ka ʻāina nei a hana 

pau ʻole e like me ko lākou makemake. Ke hana 

ʻiʻo nei nō i ke kūkulu ʻana i ka hōkele Disney, 

ka hoʻohaumia ʻana o ka pūʻali koa ʻAmelika i 

ka ʻāina, ke komo wale ʻana i nā wahi kapu o 

Hawaiʻi, a pēlā aku. Wahi a ke kumu Keao 

NeSmith, ua hoʻokae ʻia nō hoʻi ka poʻe Hawaiʻi 

i kekahi mau makahiki aku nei. I ia wā, hōʻole 

ka panakō o ʻAmelika Saving i ka hōʻaiʻē kālā o 

ka poʻe Hawaiʻi. Hiki ʻole ke helu ʻia nā 

hoʻokae ʻili ʻana a pau ma ʻaneʻi akā naʻe, e 

hoʻomaopopo maoli nō kākou i ua hoʻokae ʻili 

nei i ka poʻe Hawaiʻi a e hoʻomau kākou e kūʻē 

pū aku no ko kākou pono a me ka pono o nā pua 

o kēia ʻāina nei. 

 

 

He aha kā nā Haʻina?! 
na Puʻuloa Teves 
 

Aloha mai e nā kupa Hawaiʻi a me nā kānaka 

like! Ua lohe ʻia nā pilikia o ka noʻeau hoʻokele 

waiwai e kākou a pau i kēia manawa. Akā naʻe, 

pehea ʻoe? ʻAʻole ʻoe e hana ana? Hopohopo 

ʻoe? A i ʻole makemake ʻoe e loaʻa ʻē ka haʻina? 

I ke kula noʻeau hoʻokele waiwai mākou e aʻo 

mai ana i nā haʻina e wehe ai i nā pilikia. Hiki ke 

ʻōlelo ʻia, kaumaha nō ke aʻo ʻana mai e pili ana 

i ka noʻeau hoʻokele waiwai no kēia manawa! 

Akā naʻe, he hana pono ia, a he mea ia e 

hoʻomaopopo ai i kēia ao. Pehea e pale ai i nā 

pilikia e hoʻopīhoihoi nei i ka naʻau o ka 

lehulehu? I kēia māhele e hōʻike ʻia ai kēia mau 

mea a me nā haʻina paha. 

 

ʻAkahi, inā ʻaʻole ʻoukou i nānā iho i ka nūhou 

he ʻewalu makahiki aku nei, i ke kaua pono ʻole 

o ʻAmelika i kekahi ʻāina mamao. ʻO ia 

hoʻokahi mea nui o ka iho ʻana o ka waiwai. 

ʻAlua, no ka hāʻawi kālā ʻole i iho ai ka noʻeau 

hoʻokele waiwai. Nui nā mea i kupu aʻe ai kēia 

pilikia, akā naʻe, ʻo kēia mau mea nā mea 

kiʻekiʻe. 

 



PUKE 9, HELU 3 KA ULU HOI 9 ʻAPELILA, 2009 

 

10 
 

Ma muli o ka nui o ke kālā e uku ai no ke kaua 

ʻana iā Iraka, ʻaʻole hiki i ke aupuni ke 

hoʻoponopono akamai i nā pilikia nei. No laila, 

ua ulu aʻe no ke kaumaha a me ka nuha. I ka piʻi 

ʻana o Obama ʻo ia ka pelekikena, hoʻopau ʻo ia 

i ke kaua a me ka uku ʻana. Ua uku kākou he 

$300 piliona i kēlā me kēia makahiki (he 

awelika kēia) no ke kaua. Nunui ke kālā e uku 

ʻole ai ma hope o ka manawa kaua ʻole, a hiki iā 

kākou ke mālama i ke kālā. 

 

A ʻo ia! Hiki iā kākou ke manaʻo i kēia manawa 

ʻano e pili ana i nā mea e pale aku ai i nā pilikia! 

Loaʻa ka GDP (Gross Domestic Product) o ka 

noʻeau hoʻokele waiwai i ka hui ʻana o ʻehā mea, 

ʻo ia hoʻi: ke kūʻai ʻana mai (Consumption), ka 

hoʻopukapuka kālā (Investment), ka hoʻolilo 

kālā o ke aupuni (Government Spending), a me 

ka Net Exports. Eia nō nā mea e kūkulu i ka 

noʻeau hoʻokele waiwai, a me ka nui o ke kālā o 

ʻAmelika. ʻO ka hoʻolilo kālā no ka mea e 

pakele ai kākou i kēia au nele, ʻo ia ka mea nui! 

E hāʻawi ana ʻo Obama iā kākou i kekahi pūʻolo 

kumu hoʻolalelale (Stimulus Package). I loko o 

laila ke kālā a me nā papahana e kōkua mai iā 

kākou a e hoʻopiʻi i ka hoʻolilo kālā o ke aupuni. 

Inā piʻi ka hoʻolilo kālā o ke aupuni, hiki paha 

ke loaʻa iā kākou ke kālā ʻAmelika e piʻi ai ka 

waiwai. ʻO ia ka mea nunui e hoʻoikaika hou i 

ka noʻeau hoʻokele waiwai. 

 

Ua hoʻolilo kālā ʻo Bush me ka pakela wale ma 

nā makahiki i hala aʻe nei, akā naʻe, ʻo ka hana 

me ka nele o ke akamai, ʻo ia ka mea pono ʻole 

loa. Inā like kēia mea me ke Au Nele Nui (mai 

ka makahiki 1929 a i nā makahiki 1940), he mea 

maikaʻi anei ia haʻina? ʻO ke kūʻai ʻana ka 

haʻina nui o kēia pilikia? Hiki iā kākou ke hana 

mau ʻole, akā he pilikia kēia i hiki ʻole ai ke alo 

aʻe? Pēlā koʻu manaʻo, a me ko kekahi mau 

kānaka noʻeau hoʻokele waiwai. A i koʻu 

manaōlana, hiki i kēia mea ke holo me ka 

maikaʻi! Akā naʻe, inā ʻaʻole e pau koke kēia au 

nele, he aha ka hopena? ʻO ia ke kumuhana no 

kēia moʻolelo aʻe, "Pehea e pau ai ka pilikia?" 

 

 

 

 

Naue Kino Nui 
na Sanoi Peahu 
 

I kēia wā, nunui nā ʻoihana e hiki ʻole ke 

holomua ma muli o kēia au nele. I ka wā ma 

mua, eia kekahi manaʻo maʻamau: ʻaʻole no ka 

waiwai mai ka hauʻoli. Akā naʻe, hoʻololi ʻia nō 

kēia manaʻo ma muli o ka pōpilikia. ʻO ke kālā 

kā kākou mea e hōʻikaika ai i mea e ola mau ai. 

Minamina kākou i ka ʻōlelo ʻana e ʻo ka waiwai 

ka pono e hauʻoli ai kanaka. Inā loaʻa ke kālā, 

loaʻa ka hale, loaʻa ka mea ʻai, loaʻa ka lole, a ʻo 

kēia nā pono o ka nohona hauʻoli. Hoʻomanaʻo 

kākou i ka pāʻani papa ʻo LIFE? He ʻoiaʻiʻo nō 

ko laila. ʻO ka pahuhope ka loaʻa ʻana o ke kālā 

he nui i mea e uku ai nō nā mea pono. Inā ʻaʻole 

lawa kau kālā, ʻaʻole hiki ke holomua a eo ʻoe. E 

piholo ana ʻoe i ka pāʻani o LIFE! 

 

He ʻōlelo noʻeau pōkole kēia nona ka manaʻo 

nui: "He liʻiliʻi ka ʻukulele, naue naʻe kino nui." 

Nāu nō kēia inā he mea ʻoihana ʻoe, a he mea 

hana ʻoe, a i ʻole he manaʻo kou akā pauaho ʻoe 

i ka hana a me ka holomua ma muli o ke au nele 

nei. Mai manaʻo iho ʻoe me ke ʻano pauaho a 

māʻuleʻule! E hoʻāʻo nō! E hoʻokō i ka ʻiʻini o 

kou puʻuwai. Eia he moʻolelo kumu alakaʻi no 

ʻoukou. 

 

He moʻolelo ia no 

Kuluwailiʻimokihana Harumi 

(Rodrigues) Furuta. ʻO Liʻi 

kona inoa kapakapa. He hale 

paʻi ko ua wahine ʻeleu nei ma 

920 i ke alanui ʻo Kilani ma 

Wahiawa. ʻO Island Athletes ka inoa o ka 

ʻoihana. Ua hoʻomaka o Liʻi i kana ʻoihana paʻi 

i ke kauwela o 2005 ma waho o kona home ma 

Mililani. I Pepeluali 2007, pōmaikaʻi ʻia ʻo ia i 

ka loaʻa ʻana mai o kahi keʻena liʻiliʻi ma 

Wahiawa. I ka manawa i loaʻa ai ke keʻena iā ia, 

hui akula kona kaikaina, ʻo Kamaile, e kōkua iā 

ia i ka hana keʻena. Ua hana hoʻokahi ʻo Liʻi a i 

ia manawa. I kēia manawa, aia mau nō ke paʻi 

ʻana i loko o kona wahi hoʻokū kaʻa ma kona 

hale, a hana ʻo Kamaile ma Wahiawa. ʻO lāua 

wale nō nā mea e hoʻoholo i ka ʻoihana! 

 

Wahi a Liʻi, hōʻike ʻia ma ka inoa ʻoihana, ʻo 

Island Athletes hoʻi, ka manaʻo nui a me kona 

pahuhopu. Nui kona aloha no nā ʻano ʻālapa like 

ʻole no nā kūlana makahiki a pau. I kona manaʻo, 

he lāhui kūikawā nā ʻālapa. He mea maʻamau ke 

ʻano o lākou no ka mea hōʻike lākou i ka paulele, 

ka ʻiʻini, ka hōʻihi, a me ka haʻaheo. Wahi āna, e 

kōkua aku ana kāna ʻoihana i nā hui ʻālapa, nā 

hui hana, a me nā kānaka e hoʻopuka i kā lākou 

ʻōlelo ponoʻī. Aia he ʻiʻini i loko o Liʻi e kōkua 

aku i kēia mau lāhui. ʻElua ona pahuhopu nui. 

ʻO ka mua, e kākoʻo aku a e kōkua i nā ʻālapa, 

nā moho o Hawaiʻi i ka hoʻokūkū ʻana apuni ka 

honua. ʻO ka lua, e paʻi i nā ʻōlelo e hoʻouna i 

ke aloha mai Hawaiʻi aku. 

 

Ma muli o kona hana miki a hana ʻeleu ʻana, e 

holomua ana nō ʻo ia. Ua pono kana ʻoihana. 

Mai kana manawa i hoʻomaka ai ʻaʻole ʻo ia i 

hoʻokū i ka holomua ʻana i ka hana miki. 

Holomua kūpaʻa ʻo ia mai ia wā i hoʻomaka ai a 

i ka wā nei me ka ʻeleu. Aia kekahi mau ālai i ke 

ala akā naʻe ʻaʻole ia he kumu e lilo ai i ka 

pilikia. E wehe i nā pilikia a holomua nō ʻo ia. I 

kēia manawa, he manaʻo kona e hoʻonui i kona 

ʻoihana. E ʻimi ana ʻo ia i kekahi keʻena nui i 

kēia makahiki nei. Pōmaikaʻi ʻia ʻo ia i ka hana 

miki. Nui nā kānaka e kūʻai mau i kana e paʻi ai. 

I nā makahiki a pau, kāpili ʻia nā pilikana o Liʻi 

lāua ʻo kona mau hoa. Ma muli o kana hana ʻoi 

loa. Hoihoi no kēlā me kēia makahiki nona. 

 

"He liʻiliʻi ka ʻukulele, naue naʻe kino nui." ʻO 

Liʻi ka ʻukulele liʻiliʻi akā hoʻonaue ʻia naʻe ka 

lehulehu e ia. Nui kona ʻiʻini e holomua no laila, 

e holomua ana nō ʻo ia. E ka mea heluhelu, mai 

noʻonoʻo ʻaʻole hiki ke ko kau pahuhopu. E 

hoʻolana i ka manaʻo, a holo aku i ke ala kūpono 

a hoʻokō ʻia kou makemake. ʻO Island Athletes 

kekahi ʻoihana e holomua ana i kēia wā i loko 

nō o ka pōpilikia o ke ao nei. Malia paha, ʻano 

paʻakikī ka hoʻomaka ʻana akā me ka hiu ʻana, 

hiki ke hana ʻia nā mea like ʻole. 

 

ʻAuhea ʻoukou e nā ʻālapa, nā ʻano hui like ʻole, 

a me nā mea haʻaheo e makemake e hōʻike i kou 

akamai, ʻiʻini, a hōʻihi, a me ko ʻoukou haʻaheo. 

No ʻoukou nō ua mea nei, ʻo Island Athletes. 

Paʻi ʻia nā ʻano mea like ʻole e Island Athletes. 

Eia nā mea i paʻi ʻia: nā kiʻi like ʻole, nā 

hōʻailona a me nā kīlepalepa, nā pepili like ʻole, 

nā makeneki no kou kaʻa, nā kope waihoʻoluʻu a 

me nā kope eleʻele, a me nā kaleka ʻoihana. 

Kōkua aku, kōkua mai, a holomua kākou a pau i 

kēia wā nele. 

 

He Wahi Mihi 
na Kaiuokalani Damas 
 

ʻAnoʻai e ka mea heluhelu. Ua laha aʻe ka 

holoholo ʻōlelo a pilikia ihola. ʻO kaʻu mihi 

aʻela nō ia. 

 

ʻAuhea ʻoukou: e ke keiki o Nanakuli a me kona 

hoa manu, e ka mea e holo i nā wai ʻehā i ka 

ʻāina ʻaʻala o Puna, e ka manu leo nahe, ke hoa o 

Oʻahu, e ʻoluʻolu mai, e maliu mai ko mau 

pepeiao i nei leo. 

 

Ua pā maila ka makani hau none, ua iho loa mai 

ka ua kikoni ʻili. Hiolo ihola ka wekiu lani a 

pohā i kahi pōhaku. Ua nākolo ka lani, naue ka 

honua, nalunalu a uliuli ke kai. Pouli aʻela ka 

lani a pau ka honua i ka pō. 

 

ʻO nā Hawaiʻi, he mau kānaka piha me ke aloha. 

Pēlā pū me ka nui o ka poʻe o ka Pākīpika, he 

mau kānaka ʻoluʻolu, he haʻahaʻa, a nui ke aloha. 

ʻIke ʻia i ke ʻano o nā Hawaiʻi ma mua; kipa mai 

kekahi malihini kamaʻāina ʻole, eia kā, ua kono 

ʻia e komo i ka hale a pāʻina a māʻona ka ʻōpū. 

He aloha maoli no ia. Ua ʻano ʻokoʻa ke ʻano o 

kanaka i kēia mau lā, akā, ua piha mau me ke 

aloha. Kaʻana aku i ka ʻike i nā kānaka he nui. 

ʻAʻole nui ka nānā ʻana i ke ʻano o ke kanaka e 

kaʻana ai, he ʻoluʻolu wale nō ia hana. 

 

Eia naʻe, ua pilikia aʻe kekahi mau kānaka o ke 

au nei; he hoʻokano paha, he lili paha, he ʻino 

wale paha ko loko. Na ia kanaka e holoholo ana 

me ka waha a laha kana ʻōlelo apuni ke ao. ʻO 

ka huhū ihola nō ia o haʻi. ʻŌlelo pinepine nā 

kūpuna, "I ka ʻōlelo nō ke ola, i ka ʻōlelo nō ka 

make." He mea laha kēia i nā Hawaiʻi o ke au 

kahiko. Na ka Mōʻī wahine i ʻōlelo mai i kona 

poʻe Hawaiʻi, "Mai nānā ʻinoʻino nā hewa o 

kanaka." Ua ʻike ʻia, he mau kānaka wale nō 

kākou, hewa ka hana i kekahi manawa, akā, 

ʻaʻole ka hewa o ka mea nui. 

 

Ua holoholo aku nei waha ʻā laha. ʻO ka pilikia 

nō ka hopena. ʻEha akula kekahi mau naʻau i ua 

ʻōlelo lā. ʻO nā mea i ʻeha, he mau ʻoluʻolu nō. 

E ke keiki o Nanakuli, auhea ʻoe? Ua pilikia e 

nei naʻau i kaʻu ʻōlelo ma mua loa. Manaʻo ihola, 

ʻaʻole au he mea e ʻoluʻolu ai ʻoe. ʻO ia paha ke 

kumu a ka holoholona o kā ia nei ʻōlelo. Eia kā, 

ua ʻike ʻia, ʻaʻohe ou wahi ʻino, a he naʻau piha 

aloha koʻu iā ʻoe. Ua nānā ʻino hoʻi kēia i kahi 

kanaka hewa ʻole. E huikala mai. 

 

E ka mea e holo i nā wai i ka ʻāina ʻaʻala o Puna, 

auhea ʻoe? Ua lohe ʻē nō kou mea kākau i kou 

ʻano, a he ʻoʻoleʻa ka i lohe ʻia. Eia naʻe, no nei 

anei ke kuleana e hōʻike aku ai iā haʻi i ko ʻano 

me ke kamaʻāina ʻole a kāua? Ua hōʻeha ʻia 

paha ko naʻau. ʻO ka ʻole o ka pono nō ia. 

Hōʻeuʻeu maoli aku nō ʻoe i ka naʻau o nā ulua o 

nā kai ʻewalu i ka haʻa. ʻO ka waiho ihola nō ia i 

ko lākou hilahila i ka hale a ʻaʻa mai. He mahalo 

iā ʻoe i kau hana nui, e ke kanaka hewa ʻole. 

 

E ka manu leo nahe, ke hoa o Oʻahu, auhea lā 

ʻoe? ʻO ʻoe nō kahi meʻe o nei naʻau. He leo 

nani a maikaʻi nō. Ua holo ʻauwana nei manaʻo i 

kahi hopena maikaʻi ʻole, akā, he hopena keu 

paha a ka nani. Ua nui a hewahewa ka ʻiʻini e 

hōʻoli aku ai i kanaka ma o ke kani ʻana o ka leo. 

Ua hele a nui ke poʻo a lilo hoʻi paha i ka 

hoʻokano. ʻO ka hiolo ihola nō ia o nei pali iā 

ʻoe e ke kanaka hewa ʻole. 

 

He mihimihi maoli kēia iā ʻoukou; e ke keiki o 

Nanakuli a me ko hoa manu, e ka mea e holo i 

nā wai i ka ʻāina ʻaʻala o Puna, e ka manu leo 

nahe, ke hoa o Oʻahu, he mau kānaka hewa ʻole 

hoʻi. Ua pilikia nō paha nei naʻau i kekahi mea a 

holo ʻauwana ka manaʻo i ke ʻino. Ua holoholo 

wale ka waha. 

 

Ua haʻalele iki paha kou mea kākau i ke ʻano 

Hawaiʻi a nānā wale nō i loko nei, ua hewa. E 

like me kā ka Mōʻī wahine i ʻōlelo mai nei, "Mai 

nānā ʻinoʻino nā hewa o kanaka." Ua pau nei 

naʻau i ka mihi aku iā ʻoukou. 

 

I Lūʻau Mūheʻe Naʻu! 
na Ipolani Jaimes 
 

ʻAuhea ʻoe e ka iʻa pipili i ka lima? ʻAuhea ʻoe e 

ka iʻa mana nui? ʻAuhea ʻoe e ka iʻa wale nui o 

ke Koʻolau? E ala e! 

 

Ke ʻai ʻia nei ka mūheʻe kauluwela e ka poʻe 

like ʻole. Haʻi ʻia ka moʻolelo o ka heʻe 

kupaianaha ma ʻō a ma ʻaneʻi e ka poʻe like ʻole 

o ka ʻike. ʻO Scylla ka inoa o ka pilikua nui (he 

pilikua nui nona ka lima o ka heʻe) i ka moʻolelo 

Helene, ʻo Kraken ka inoa o ka heʻe nui o ka 

moʻolelo Norse, ʻo Ika Musume ka inoa o ke 

kaikamahine (he kaikamahine lauoho mūheʻe) o 

ka moʻolelo Kepanī, a me ka mūheʻe nui poʻipū 

ana o ka moʻolelo o Kāpena Nimo. Nui nā 

moʻolelo o nā ʻike like ʻole e haʻi mai ana i ka 

poʻipū o nā mūheʻe nunui i nā moku. Akā naʻe, 

ma Hawaiʻi nei, ʻokoʻa paha nā moʻolelo. Aia nā 

moʻolelo o nā kānaka loea i ka hopu mūheʻe 

ʻana. Akamai lākou i ka hopu ʻana i ka mūheʻe, 

akā nō naʻe, kolohe a hoʻokano lākou. 

 

I ka wā kahiko, aia he lawaiʻa, ʻo Puniheʻe kona 

inoa. Makemake nō ʻo Puniheʻe i ka ʻai ʻana i ka 

mūheʻe, a ma muli o ia puni, a me ka mākaukau 

ona i ka lawaiʻa, hele a hoʻokano ʻo ia i ka hopu 

ʻana i ka mūheʻe. No kona hoʻokiʻekiʻe, 

hoʻopoina akula ʻo ia i ka mahalo i ke kōkua 

ʻana mai o nā akua. 

 

I kekahi lā, ma hope o ka loaʻa ʻana mai o ka 

mūheʻe iā Puniheʻe, ʻo ke aʻo maila nō ia o kona 

hoa noho iā ia e mahalo i nā akua, akā naʻe, nānā 

ʻole o Puniheʻe e mahalo i nā akua. (Aloha nō.) 

 

Lawe akula ʻo ia i kana mau mūheʻe i hopu ai i 

ka hale, ʻokiʻoki a hoʻomākaukau ʻia aʻela ka 

mūheʻe ma nā ʻano like ʻole; ʻo ka pokepoke ʻoe, 

ʻo ka miko ʻoe, ʻo ka pulehu ʻoe, ʻo ke kaulaʻi 

ʻoe, a pēlā aku. Ma hope o kona hoʻomākaukau 

ʻana i ka mūheʻe, ʻo kona hele akula nō ia i kana 

mahina ʻai. Iā ia i hele ai a pōloli, hoʻi maila ʻo 

ia i ka hale, ʻo ka ʻike akula nō ia ona i ka 

hoʻohui hou ʻana o ke kino o ka mūheʻe, me he 

lā ʻaʻole i make. Hoholo akula ʻo ia i ka hale o 

kona hoa noho me ka wikiwiki, ʻo ka haʻi akula 

nō ia ona i ka hoʻohui hou ʻana o ka mūheʻe. 

Hoʻi pū maila lāua i ka hale, ʻo ka ʻike akula nō 

ia o lāua i ka mūheʻe holoʻokoʻa e kolo ana ma 

luna pono o ka hale. E nānā mai ana ka mūheʻe 

kupaianaha iā Puniheʻe. Ua hele nō a makaʻu ʻo 

ia nei, a ʻaʻole ʻo ia e lawaiʻa hou. 

 

Eia kekahi moʻolelo, no Paumalu. Aia he wahine 

lawaiʻa ma Oʻahu nei. Akamai ʻo ia i ka hopu 

ʻana i ka mūheʻe. Kaulana akula kona akamai i 

nā aliʻi. 

 

I kekahi lā, kauoha kekahi aliʻi nui i ka wahine 

lawaiʻa e hopu aku i nā mūheʻe no ka ʻahaʻaina. 

ʻAe akula ʻo ia i ke noi o ua aliʻi nui nei. Iho 

akula ka wahine lawaiʻa i kahakai me kana 

kaikamahine, ʻo ka ʻōlelo maila nō ia o kekahi 

kupa iā ia i ka loina o ua wahi nei: e hoʻōki i ka 

lawaiʻa ke lawa kūpono ka mea i loaʻa. Inā 

ʻaʻole ʻo ia e hana penei, e loaʻa ana ʻo ia i ka 

pilikia. No laila, hoʻomaka akula ua wahine 

lawaiʻa nei i ka hopu ʻana i nā mūheʻe, ʻaʻole i 

liʻuliʻu, hopu maila nō ia i ka mūheʻe a lawa 

kūpono. Akā naʻe, ʻaʻole ʻo ia i hoʻopau i ka 

hopu ʻana, hoʻomau akula nō hoʻi ʻo ia i kana 

hana. Hāʻawi akula ʻo ia i kana kaikamahine i 

kekahi mau mūheʻe, ʻo ka hoʻi akula nō ia o ke 

kaikamahine i ʻae kai a hoʻi i ka hale. 

 

I ia wā, ʻike akula ka wahine lawaiʻa i kekahi 

mūheʻe nunui e holo ana a makeʻe no ʻo ia i ka 

hopu ʻana i kēlā mūheʻe. I ia manawa nō, ua 

nahu ʻia aʻela kona mau wāwae e kekahi mano, 

kahe ke koko, a make ka wahine. 

 

Me he mea lā, na ka heʻe kupua e hoʻopaʻi i ka 

hana kolohe a kanaka. (No laila, e nā mea 

kolohe, e hoʻolohe i kou mau mākua o lilo 

auaneʻi ʻoe i ka heʻe kupaianaha.) 

 

I ka wā kahiko, inā maʻi maila ke kanaka i ka 

ʻanaʻana, ola akula nō hoʻi o ia i ka heʻe mahola 

e kipaku i ka maʻi. Akā, inā hoʻohālikelike ʻia 

ʻoe me ka heʻe a i ʻole ka mūheʻe, me he kolohe 

lā nō ʻoe. ʻO ka ʻōlelo noʻeau: "He waha kou o 

ka heʻe" (ON #969), pili paha kēia ʻōlelo noʻeau 

i nā huaʻōlelo ʻelua: "waha" a me "heʻe". 

Hoʻohui ʻia a loaʻa ka manaʻo, he wahaheʻe ʻoe. 

Eia kekahi ʻōlelo noʻeau: "He uli na ka heʻe pū 

loa" (ON #958). Kiʻo aku ka heʻe i ke kūkaeuli i 

pakele ai i ka ʻenemi, ʻo ia nō ʻoe, he kolohe e 

pakele me ka maʻalahi. 

 

I kēia au, ke ulu mai nei ka lāhui mūheʻe (ʻo 

Humboldt ke ʻano) ma kai o Kaleponi a me 

Mekiko. Ke ʻai nei kēia lāhui mūheʻe i nā iʻa nui 

o kēlā wahi. He pilikia nō paha kēia. I ka wā o 

ka lawaiʻa ʻana o nā kānaka no ka iʻa kāmano 

ma kai o Kaleponi, o ka hopu maila nō ia o 

lākou i ka mūheʻe ma kahi o ke kāmano, a ʻaʻole 

lākou e mākaukau no ka hoʻolilo ʻana i nā 

mākeke a i ʻole i nā hale ʻāina. I koʻu wahi 

manaʻo, he mea maikaʻi no paha kēia. E hopu nō 

kākou i ka poʻe mūheʻe, ʻo ka pāʻina ihola nō ia 

o kākou. Pau ka mūheʻe i ka hoʻomākaukau ʻia i 

nā kaila like ʻole; ʻo ka lūʻau mūheʻe ʻoe, ʻo ka 

mūheʻe poke ʻoe, ʻo ka mūheʻe maka ʻoe, ʻo ka 

mūheʻe palai ʻia ʻoe, ʻo ka mūheʻe hoʻomaloʻo 

ʻia a pēlā aku. E pāʻina nō kākou. I lūʻau mūheʻe 

naʻu! 

 

He Moʻolelo no Kanoeanu 
na Jon Yasuda 

 

 Aloha mai e ka mea heluhelu, ka mea nona hoʻi 

ka maka e kaʻalo aʻe nei i kēia wahi pūʻolo i kau 

ihola ma lalo nei, he pono no au e hoʻomaopopo 

aku iā ʻoe, ʻaʻole nō kēia he moʻolelo ʻoiaʻiʻo i 

kaulana i ka wā ma mua, he moʻolelo naʻe ia i 

haku ʻia e ka mea kākau, me ka manaʻolana e 

nanea ai ka manaʻo i ka heluhelu aku. Eia nō ua 

moʻolelo lā. 

Aia ma ka mokupuni ʻo Oʻahu he wahi i kapu i 

ka lehulehu, a no ke kapu loa o kēia wahi, ua 

hele kakaʻikahi ʻia i ka wā kahiko. Aia ma kēia 

ʻāina kapu he kiʻo wai, ua kapa ʻia kēia wai ma 

ka inoa o Waiaukahi, a ʻo kahi ia a ke 

kaikamahine a ke aliʻi i ʻauʻau mau ai i kona 

mau lā he wahine uʻi. 

 

I nā lā mālie a pau, e hele mau ana kēia 

kaikamahine a ke aliʻi, ʻo Kanoeanu kona inoa, i 

ka ʻauʻau i kēia kiʻo wai. ʻO ia ke kaikamahine 

hoʻokahi a ke aliʻi, a ma laila ʻo ia i ʻauʻau 

hoʻokahi ai, no ka mea, he ʻuʻuku loa ka poʻe 

nona ka noa o kēia wai. 

 

I ia wā, kaulana ka uʻi o kēia wahine mai ka pali 

o Makapuʻu a i ka lae o Kaʻena, akā naʻe, ʻaʻole 

i ʻae ʻia ka ʻike aku iā ia. No ke kapu loa o kona 

ʻili, ua kapu ʻia hoʻi o Waiaukahi, i mea e pale 

aku ai i ka poʻe e ake ana e kilohi i kona 

helehelena maikaʻi a e ʻike lihi i ka wai aniani o 

kēia kiʻo wai. 

 

ʻO kēia wahine ʻo Kanoeanu, he nani kona ʻōiwi, 

a he pololei kona kino; ʻo kona maka ʻaneʻane 

he ʻeleʻele loa, he loloa a he ʻehuʻehu kona 

lauoho e kuʻuwelu ana ilalo a hala i ka hope. 

ʻAʻohe puʻu, ʻaʻohe keʻe; pali ke kua, mahina ke 

alo a ua piha pono i nā mea a pau e hōʻike ana 

he lamalama kona ʻili. 

 

I kekahi lā, ua hele aku kēia i ka ʻauʻau, ʻaʻole 

liʻuliʻu, nanea loa ʻo ia i ke kani honehone mai o 

nā manu o ka nahele a me ka wai ʻolu e milimili 

mai ana i kona ʻili. Aia ma kekahi kapa o kēia 

kiʻo wai he ulu kukui, aia ma kekahi he alo pali. 

Aia ma luna o kēia pali he kula loa i hele mau 

ʻia e nā pūʻali koa, a ʻo kahi nō ia a lākou i ʻōʻō 

ihe ai. He mea maʻamau iā ia nei ka lohe ʻana i 

ka leo o nā pūʻali koa e ʻākoakoa mai ana ma ke 

kula, ʻaʻole loa naʻe i ʻike ʻia hoʻokahi koa, no 

ka mea, aia ma ke kualono he ulu ʻōhiʻa e pale 

mai ana i kona ʻike. 

 

I ia lā, aia nā koa ma ke kula e ʻōʻō ihe ana. ʻŌʻō 

loa ʻia aku kekahi ihe, a paʻa akula i luna loa o 

kekahi kumu ʻōhiʻa e kū ala ma ke kualono ma 

luna loa aku o kahi a Kanoeanu e ʻauʻau ana. 

Piʻi koke akula kekahi o nā koa, ʻo Kamakeʻeili 

kona inoa, e kiʻi ai i ka ihe i paʻa i luna o ke 

kumu ʻōhiʻa. Kiʻi ʻia maila ka ihe a kokoke ʻo ia 

i ka iho ilalo, a nānā ihola ilalo o ka pali, ā, nō 

ka ʻehuʻehu hinuhinu o ko Kanoeanu lauoho, 

ʻike mahuʻi akula ʻo Kamakeʻeili i ko ia nei 

lauoho e hulali mai ana i ka pā mai a ka lā. I 

nāna hou aku ka hana, ʻike akula ʻo ia i ka wai 

aniani o Waiaukahi; a no ke kapu loa o ia wahi, 

he malihini loa kona maka i kēia wai. 

 

Iho maila o Kamakeʻeili mai ke kumu ʻōhiʻa iho 

a hoʻopau akula i ka hoʻomaʻamaʻa ʻōʻō ihe. 

Kau kona ʻiʻini e ʻike hou aku i kēia wahine, 

ʻaʻole naʻe i hoʻokō ʻia kona makemake i ia lā 

iho nō, no ka mea, ua welo maila ka lā. Hoʻi 

akula kēia i ka hale, a manaʻo ihola e hele hou 

aku i ka ulu ʻōhiʻa i kekahi lā aʻe. 

 

Ao aʻe kekahi lā, hele hou aku o Kamakeʻeili i 

ke kula ma luna o ka pali, a piʻi hou akula i ke 

kumu ʻōhiʻa i paʻa ai kona ihe. Nānā hou akula 

kēia iā lalo o ka pali, a ma laila i ʻike hou akula i 

ua wahine uʻi lā e noho mai ana ma luna o 

kekahi pōhaku ma kekahi kapa o ke kiʻo wai. No 

kona hiki ʻole ke kaomi i ka ʻiʻini e launa pū ai 

me kēia wahine he alo a he alo, he ʻaʻa kona 

manaʻo i ka iho ilalo o ka pali. 

 

Hoʻomaka koke aku ʻo Kamakeʻeili i ka ihona 

ma kēia pali, me ka nānā pono ʻana o kona maka 

i kahi e kau ai kona wāwae o hāʻule auaneʻi a he 

make nō ka hopena. Pēlā aku nō ka hana a hiki 

aku ʻo ia i kahi kokoke i kēia wahine, ma kekahi 

lae o ka pali. Aia i loko o kona pūʻolo he mau 

pua lehua āna i ako maila i kona piʻi ana i ke 

kumu ʻōhiʻa. I kona hiki ʻana i luna o kēia lae, 

nānā akula ʻo ia ilalo. I ia manawa, aia o 

Kamakeʻeili ʻaneʻane ma luna pono o ke kiʻo 

wai o Waiaukahi. Hemo ʻia maila kekahi pua 

lehua, hāʻule ilalo, a lana ma luna o ka wai. 

 

ʻIke akula o Kanoeanu i kēia pua lehua e lana 

mai ana ma mua pono o kona maka, a noʻonoʻo 

ihola, ua halihaliʻia mai ka pua e ka makani. I ia 

manawa, hea aku o Kanoeanu: 

 

ʻAuhea ʻoe e kuʻu lehua ē 

a ka wai e mili nei 

he nani ʻoe ke ʻike aku 

a he wehi no kuʻu poli 

nānā aku au, hiki mai ʻoe 

i ke ahe mai a ka makani anu 

mea ʻole ia anu 

e naue mai a e pili pono 

maliu mai iaʻu nei 

ʻo ka hea kēia a ke aloha 

 

Ua pā mai ke kani i ka pepeiao o Kamakeʻeili, a 

hoʻopuka aku ʻo ia i kēia mele, a penei kana 

mele ʻana: 

 

Honi au i ke ʻala a he huʻihuʻi 

moani mai ana i ka makani 

ke ʻala o ia pua kaʻu e aloha 

halihali ʻia mai i ou nei 

ʻalawa iho nēia maka ilalo 

i ke kahe a ka wai lana mālie 

he kapalili mao ʻole ko loko 

e ake ana e ʻike i ka wai 

a he lehua nani lua ʻole ia 

ʻaʻohe pua mili ʻole a ka wai 

 

Pau kona hea ʻana aku, ʻōʻili maila he kahu o ke 

aliʻi. ʻAkahi nō ʻo ia a lohe aku i ka leo 

nahenahe o Kanoeanu, a he malihini hoʻi i ka leo 

kāne o ua ʻo Kamakeʻeili lā. I kona ʻōʻili ʻana 

maila mai loko mai o ka nahele, ʻalawa kona 

maka i luna o ka lae, a ʻike akula iā Kamakeʻeili, 

a kāhea akula, "E ke kanaka komo hewa, ʻaʻohe 

pono o kou hiki maila. E hoʻi paha ʻoe i uka o 

make auaneʻi i nā koa o ke Aliʻi." Pane aku ʻo 

Kamakeʻeili, "E haʻi aku ʻoe i ke Aliʻi, ʻo au 

kekahi kanaka ʻoi kelakela o ke ʻaloʻalo ihe, 

ʻaʻohe koa e hoʻohina mai." 

 

Pau ko lāua ʻōlelo ʻana, hele akula ke kahu i 

mua o ke alo o ke Aliʻi, a haʻi akula, "E kuʻu 

haku e, aia he kanaka ma ka lae ma luna o ka 

wai ʻauʻau kapu, a he aloha paha ʻo ia i kāu 

kaikamahine. ʻAʻohe ona makaʻu i ke kū i ka 

ihe." I ia manawa nō, hoʻouna akula ke Aliʻi he 

ʻekolu kāuna koa ikaika loa i ka ʻōʻō ihe, me ka 

ʻōlelo pū aku iā lākou, "Na ʻoukou a pau e ʻōʻō i 

hoʻokahi ihe pākahi, inā nō e alo ʻo ia ala i nā 

ihe a pau, a laila, nona ka ʻili o Kanoeanu." 

 

ʻAʻole i ʻemo, piʻi akula ia mau koa he ʻumi 

kumamālua i uka, i kahi kokoke iā Waiaukahi, a 

no ke kapu loa o ia wahi, ʻaʻole i ʻae ʻia ka piʻi 

aku i ua wai ʻauʻau lā. Hui akula lākou me 

Kamakeʻeili ma kai aku o Waiaukahi. 

 

Haʻi aku kekahi koa iā Kamakeʻeili, "A i pau 

ʻole ʻoe i kēia mau ihe he ʻumi kumamālua, nou 

hoʻokahi nō ka ʻili o Kanoeanu." Pane aku ʻuā ʻo 

Kamakeʻeili nei, "ʻAʻohe ana ʻoukou ʻike i ke 

kulu mai o kahi koko, ʻaʻole hoʻi e pā lihi mai he 

ihe i kahi hulu weuweu o koʻu nui kino." 

 

I ia manawa, kū akula nā koa me ka ihe i paʻa i 

ka lima; he ʻelima anana ka loa e ʻōʻō ai i ka ihe 

a hiki i kahi e kū mai ana o Kamakeʻeili. 

Hoʻomaka akula nā koa e ʻōʻō ihe, a hoʻāʻo 

akula o Kamakeʻeili e alo aʻe i ka mea hiki. 

 

Pau nā ihe i ka ʻōʻō ʻia, aia nō o Kamakeʻeili e 

kū mai ana; ʻaʻohe no palapū. Ma hope o ka hala 

ʻana o nā ihe a pau, ua ʻae ʻia mai ka pilina o 

Kamakeʻeili a me Kanoeanu. Eia nō ke mele a 

Kanoeanu i hea ai: 

 

E aloha aʻe ana hoʻi 

i kahi wai ao Waiaukahi 

kahi a ka wai e ʻōlino mau ai 

i ka ʻāina nani i ka laʻi o ia uka 

ia uka uluwehi i ka ulu nahele 

liko ka palai i ka ua noe anu 

ʻauʻau aku ana, malu ko kino 

ia wai huʻihuʻi koni i ka ʻili 

ʻo ka wai nō ia e kahe mau ana 

kahi a kāua e pili mau ai 

 

 

E Hume i ka Malo 
na Kuiokalani Gapero 
 

Aloha mai e nā hoa makamaka mai ka lā hiki a 

ka lā kau, eia ke kānaenae a ka mea kākau, he 

ʻano lahalaha kēia. Eō mai e nā kānaka e kūkulu 

hou i ka nohona o ko kākou mau kūpuna, e nā 

hoa e hula i ka hula, e oli i ke oli, e hoʻomoa i ka 

mea ʻai, e hoʻopaepae i ka loʻi, e nā hoa e ola i 

ka nohona Hawaiʻi, eō! Mahalo nō hoʻi ʻoukou e 

nā hoa e hahai i ke ala i waiho ʻia e nā kūpuna 

he mea koʻikoʻi a he kuleana kēia no ka lāhui. 

 

Akā he mea noiʻi iki kēia. Pehea hoʻi e nā 

kānaka e hahai ʻole i ia mau hana? Inā e kuko 

ana paha i ke kōkua ʻana i ka noho ʻana o ko 

Hawaiʻi, e hoʻāʻo i kēia mea: "E hume i ka 

malo," a, i kēlā me kēia Poʻakahi, e komo kākou 

i ka lole Hawaiʻi. Ua koho ʻia ka Poʻakahi, he 

mea maʻalahi no ka hoʻomaopopo ʻana no ka 

mea, e kapa ʻia paha ka lā ʻo "Malo Monday." 

Hoʻokahi lā kēia no ke komo ʻana akā, iā kākou 

nō a hoʻokamaʻāina ai i ke komo ʻana i ia ʻano 

lole, malia, ʻo komo kākou i kēlā me kēia lā. 

 

He au hou kēia, no laila, aia he mau lole like ʻole, 

e laʻa ka pulu, ke kilika, a me ia lole aku ia lole 

aku, a hiki nō iā kākou ke komo i ka lole e 

makemake ai. Pēlā pū nō me ka lole e 

humuhumu ʻia ai ka lole Hawaiʻi. ʻO ka lole 

palupalu nō hoʻi ka mea aʻu e koho ai no ka 

humuhumu ʻana i kuʻu malo. ʻOiai kākou e koho 

ana i ka lole a kākou e humuhumu ai, he ʻaha ka 

ʻoukou mea punahele no ke komo ʻana? 

 

Hilahila paha kekahi mau kānaka, a ʻo ia paha 

ke kumu o ka hume ʻole i ka malo. Mai 

hopohopo; loaʻa nō ka lole wāwae! E hume i ka 

malo, a laila komo i ka lole wāwae, ʻo ka mea 

koʻikoʻi au e hōʻike aku nei, e komo i ka lole 

Hawaiʻi! Eia kekahi laʻana, i ke hume ʻana i ka 

malo a he anuanu o waho, ʻaʻohe ou lukaluka? E 

komo pū i ka lole wāwae! 

 

ʻO nā lole o kākou e komo ai i kēlā me kēia lā, 

he mea a nā mikionali i lawe mai ai i ka wā 

kahiko no ka mea, i ko lākou manaʻo, he mea 

ʻino ke komo ʻana i ka lole Hawaiʻi, a ʻaʻole 

lākou ʻae i ka hele wale o kākou i ka lole 

Hawaiʻi. Akā, maopopo nō iā kākou, hewa ko 

lākou manaʻo. Inā e hele ka poʻe Haʻamoa i ʻō i 

ʻaneʻi i ko lākou lole Haʻamoa, hiki iā kākou, i 

ka poʻe Hawaiʻi, ke komo i ko kākou mau lole 

Hawaiʻi a hele e like me ko kākou makemake 

me ka ʻole o kēia kaumaha, ʻo ka manaʻo 

mikionali. 

 

E na hoa e hahai i ke ala i waiho ʻia e nā hulu 

kupuna o kākou, he wahi mahalo no kēia iā 

ʻoukou. Iā kākou e hula ai, komo i ka lole 

Hawaiʻi. Iā kākou e mahina ʻai ai, komo i ka lole 

Hawaiʻi. Iā kākou e lawaiʻa ai, komo i ka lole 

Hawaiʻi. Iā kākou ma ka hana hoʻohanohano, 

komo i ka lole Hawaiʻi. Mahalo no ke komo 

ʻana. Akā naʻe, e nā kānaka e makemake, ʻaʻole 

ua mau hana nei ʻo ka manawa hoʻokahi no ke 

komo ʻana. Aia nō he mau manawa kūpono no 

ke komo ʻana i ka malo kea a i ʻole ke kihei 

ponoʻī, akā ma waho o kēia mau manawa, e aho 

kākou e lawalawa i ka lukaluka, e hume i ka 

malo, e kākua i ka pāʻū, e hoʻokala i ka ihe. 

 

Mahalo nō hoʻi ʻoukou e nā hoa makamaka 

heluhelu i kēia nūpepa, ʻo ia hoʻi o Ka Ulu Hoi. 

Na ʻoukou nō e kūkulu i kēia mau moʻolelo, o 

ka mea kākau ka mea nāna e kākau i ko ʻoukou 

mau moʻolelo ponoʻī. 

 

 

Pau nā Kānaka i ka 

ʻAkaʻaka, Koe aku 

Hoʻokahi 
na Kanoe Kaopuiki 

 

 Hui, e nā manu ʻuaʻu e makalahia a i ke aumoe! 

Ua ʻike aku anei ʻoukou i ka hana keaka a 

Dwayne Johnson, a "The Rock" nō hoʻi, ma 

Saturday Night Live? He ʻaha ko ʻoukou 

manaʻo? Ua kani anei ka ʻakaʻaka? Hū, kani 

aʻela nō ka ʻakaʻaka i loko oʻu. ʻOiai noʻonoʻo 

au he mea ʻakaʻaka wale nō ia hana keaka, 

puiwa mai au ke lohe aku i ka namunamu a 

Kiaʻāina Lukānela Duke Aiona. 

 

I ka puka ʻana mai o ia hana keaka ma ka hōʻike 

kīwī kaulana ʻo SNL, ua ʻike ʻia nā kānaka o 

Hawaiʻi i ke ʻano ʻokoʻa loa. Ma kahi o ka hana 

maʻamau i hōʻike iā Hawaiʻi me he Palekaiko lā, 

hōʻike ʻia ka pilina maoli o nā kānaka Hawaiʻi a 

me nā malihini i kipa mai nā ʻāina ʻē mai. 

 

I kona hana keaka ʻana, ua hoʻomeamea ʻo 

Johnson a me Fred Armisen ma ke ʻano he ʻelua 

mau kupa e hana nei ma kekahi hale ʻāina o 

kekahi hōkele. Ma ia hale ʻāina, auana lāua i 

kēlā me kēia pākaukau i hoʻolauna me nā 

malihini. ʻOiai ke mahuʻi nei nā malihini i ka 

ʻoluʻolu o lāua, kāhāhā lākou i ka Johnson lāua o 

Armisen hoʻopuka kū ʻana e pili ana iā Hawaiʻi; 

penei hoʻi, ʻōlelo kekahi wahine, "He wahi nani 

maoli ʻo Hawaiʻi e noho ai," ʻo ka haʻi akula nō 

ia o nā kānaka, "ʻAe, manaʻo ʻoe i kona ʻano ma 

mua o kona poʻipū ana i nā hōkele. Eia kekahi 

mea ʻoiaʻiʻo: ʻO ke kope kā Hawaiʻi kāpuka nui. 

ʻO ke ʻaha ka Hawaiʻi kakomo nui? Na haole 

momona!" 

 

Nui nā kānaka ma Hawaiʻi i mahalo aku i kēia 

hana keaka no ka mea hōʻike ʻia kekahi ʻano 

ʻoiaʻiʻo o ka poʻe Hawaiʻi, a kūʻē ʻia ka mea 

maʻamau a ʻolohewa e hoʻopili ai nā malihini 

naʻaupō iā Hawaiʻi; e laʻa, ʻaʻohe pilikia kā nā 

kānaka Hawaiʻi no ka mea hula, hīmeni, a kui 

kākou i ka lei i kēlā me kēia lā. Hauʻoli nō ka 

Hawaiʻi i ke kipa ʻana mai o nā malihini i ka pae 

ʻāina o Hawaiʻi! 

 

Ma ka hana keaka i haʻi  ʻia ai ka manaʻo ʻiʻo o 

ka hapa nui o nā kānaka Hawaiʻi a ʻo ia ʻoiaʻiʻo 

ka mea i hoʻohuhū ai i ko kākou kiaʻāina 

lukānela, iā Duke Aiona. Wahi āna, e emi ana ka 

hoʻokele waiwai i ka ʻōlelo a Johnson. ʻAʻohe 

he ʻike pono ma kana ʻōlelo – ʻaʻole kēia he 

ʻoiaʻiʻo hou. Mau makahiki aʻela ka manawa i 

ʻike  ʻia ai ka pilina ukiuki o nā kānaka maoli a 

me nā malihini naʻaupō. Ua pāhenehene ʻia kēia 

pilina e nā kānaka hoʻomākeʻaka he nui. ʻO 

kekahi o ia mau kānaka hoʻomākeʻaka ʻo Rap 

Reiplinger ka mea kaulana i hoʻohenehene i ka 

hoʻoukiuki ʻana o kekahi kanaka maoli a me 

kekahi malihini i ka hana keaka o Room Service. 

 

I kekahi mau manawa, hoʻohuhū ka ʻoiaʻiʻo, akā 

ʻaʻole hiki ke alo aʻe, he ʻoiaʻiʻo nō. Ua ʻike aku 

ka hapa nui o nā kānaka Hawaiʻi i ka hana keaka 

ma kona ʻano maoli, he ʻōlelo pāhenehene. No 

laila, e ke kiaʻāina lukānela, mai huhū, e 

ʻakaʻaka me kākou o lilo auaneʻi ʻoe i mea i 

hoʻopāhenehene ʻia. 

 

 

 

 

 

He Wahi Kiʻi'oniʻoni ʻo 

Honokaʻa Boy 
na Maiko Doi 

 

 I ka lā 14 o Malaki, ua puka mai kekahi 

kiʻiʻoniʻoni Kepanī, ʻo ia hoʻi, ʻo Honokaʻa Boy, 

ma nā hale kiʻiʻoniʻoni ma Iāpana. Ua paʻi 

holoʻokoʻa ia ua kiʻiʻoniʻoni Kepanī nei ma 

Honokaʻa, kahi a ka poʻe Kepanī i pae mai ai no 

ka hui mahikō i ke au iā Kalākaua. He 

kiʻiʻoniʻoni ʻo Honokaʻa Boy no kekahi kāne 

ʻōpio i pae i Honokaʻa mai Iāpana mai no ka 

mākaʻikaʻi ʻana i ka makahiki 1999. I ua kāne 

ʻōpio nei e noho ana ma Honokaʻa, ua ʻume ʻia 

ʻo ia i ka nani o ia wahi a me ka puʻuwai 

pumehana o ka poʻe o laila i piha palena ʻole me 

ke aloha. He moʻolelo kēia no loko mai o ka 

puke i kākau ʻia e Leo Yoshida a he moʻolelo 

ʻoiaʻiʻo hoʻi ia e pili ana i kona launa ʻana me ko 

Honokaʻa a me kona hana ʻana ma Honokaʻa 

People's Theater ma ke ʻano he limahana. 

 

ʻOiai ʻo Leo ma Honokaʻa, ua launa ʻo ia me 

kekahi luahine Kepanī, me Beatrice Okamoto. 

Ua hele a pili loa lāua me he mea lā he ʻohana 

lāua. I kēlā me kēia lā, ua kuke ʻo Beatrice i ka 

ʻāina ahiahi na Leo, a walea i ke kamaʻilio e pili 

ana iā Iāpana, Hawaiʻi a me nā mea maʻamau o 

ke ola. Iā lāua i ke kūkahekahe ʻana, ua aʻo mai 

ʻo Leo i ka ʻike o ka poʻe Kepanī e noho ana ma 

Honokaʻa a me ko lākou aloha pumehana. 

 

Ma hope o ka hoʻi ʻana aku o Leo i Iāpana, ua 

kākau ʻo ia i kekahi puke e pili ana i kona noho 

ʻana ma Honokaʻa me ka ʻike i loaʻa iā ia ma o 

ka launa pū ʻana me ka poʻe o laila. Ua ulu ka 

ʻiʻini o kekahi hui kiʻiʻoniʻoni Kepanī, ʻo 

Nippon Cinema, e hana i kiʻiʻoniʻoni no kēia 

moʻolelo kamahoi a Leo Yoshida. Me ke kōkua 

o ko Honokaʻa, ua hoʻokō ʻia kēia ʻiʻini ma o ke 

kiʻiʻoniʻoni kamahaʻo ʻo Honokaʻa Boy. 

 

I loa nō a puka mai ke kiʻiʻoniʻoni ʻo Honokaʻa 

Boy, hele akula ka poʻe Kepanī he nui e nānā i ia 

kiʻiʻoniʻoni kamahaʻo. ʻO ka mea i hoʻopakela i 

ka nani o kēia kiʻiʻoniʻoni, ʻo ia nō ka puʻuwai 

hāmama o ko Honokaʻa i ka malihini ʻōpio, iā 

Leo. Na ka luahine Kepanī, na Beatrice i 

pāheahea iā Leo. He meaʻai a he hale ko Leo i 

kona kipa ʻana i ka ʻāina malihini ona. Eia hoʻi, 

ua haʻi moʻolelo ko Honokaʻa iā Leo e pili ana i 

ko lākou ola ma Honokaʻa i kēlā me kēia lā. I ka 

nānā ʻana aku i kēia pilina ma waena o Leo a me 

ko Honokaʻa, ʻupu aʻela ka manaʻo o ka poʻe 

Kepanī e aʻo mai e pili ana i ka poʻe Kepanī i 

pae mai i Honokaʻa no ka hana ʻana i hui 

mahikō. No ka poʻe Kepanī o kēia mau lā, he 

mea ʻano nui ka hoʻomaopopo ʻana i ka 

moʻomeheu o ka poʻe mahikō no Iāpana mai no 

ka mea he ʻohana lākou. ʻAʻole i maopopo ka 

haliʻa o ua mau poʻe mahikō nei a me ka lākou 

hana ʻoʻoleʻa ma Honokaʻa i ka hapanui o ka 

poʻe Kepanī o ke au nei. ʻO Honokaʻa Boy 

kekahi kumu e kupu mai ai ka hoihoi o ka poʻe 

Kepanī o ke au nei i ka noiʻi ʻana i ko lākou 

ʻohana i hana no ka hui mahikō ma Hawaiʻi nei.  

 

Eia ka ʻike e hoʻonui ʻia nei ma loko o ka naʻau 

o ka poʻe Kepanī. Ua pae mai ka poʻe Kepanī 

mua i Honokaʻa i limahana no ka hui mahikō i 

ka makahiki 1868. Ma o ka hana ʻana, ua aʻo 

mai ua mau poʻe Kepanī nei i nā haʻawina ʻano 

nui, e laʻa ke ahonui i ka hana ʻoʻoleʻa, ka hōʻihi 

ʻana i nā kūpuna, ke kākoʻo ʻana i ka ʻohana a 

me nā hoa launa kekahi i kekahi, a me ka 

noʻonoʻo pono ʻana i nā hanauna hou aku. He 

ʻoʻoleʻa ka hana, akā hana pū a kākoʻo lākou 

kekahi i kekahi. I ko lākou manawa ʻīnea, kōkua 

aku a kōkua mai lākou me ke aloha pumehana. 

Eia hoʻi, ua kaʻana aku a kaʻana mai lākou i kā 

lākou mau meaʻai. ʻIke aku a ʻike mai, kōkua 

aku a kōkua mai, pēlā no ka nohona o ka poʻe 

Kepanī i ke kaiaulu mahikō. Eia naʻe, poina kēia 

haʻawina waiwai i ka poʻe Kepanī o kēia mau lā. 

He minamina maoli nō ia. 

 

No laila, he haʻawina ko kēia wahi kiʻiʻoniʻoni 

ʻo Honokaʻa Boy no nā mamo a ua mau poʻe 

mahikō nei i mea e ulu ai ko lākou hoihoi i ka 

noiʻi ʻana i ka ʻike o ko lākou mau kūpuna ma 

Hawaiʻi nei. Pēlā no i hoʻopuka  ʻia ai ka waiwai 

o ke kiʻiʻoniʻoni ʻo Honokaʻa Boy me ka 

manaʻolana e haʻi ʻia ka moʻolelo no Leo 

Yoshida ma ke ʻano he haʻawina e aʻo mai ai ka 

poʻe Kepanī i ka moʻomeheu o ko lākou mau 

kūpuna ma Hawaiʻi nei. 

